ಅರಿಕೆ
ಈಗ ಒಂದು ವರ್ಷದ ಹಿಂದೆ ವಿಜಾಪುರ ಜಿಲ್ಲೆಯ ಸಿಂದಗಿ ತಾಲ್ಲೂಕಿನ ಕಡಣಿಯಲ್ಲಿ ಕರ್ನಾಟಕ ವಿಶ್ವವಿದ್ಯಾಲಯದ ವ್ಯಾಸಂಗ ವಿಸ್ತರಣ ವಿಭಾಗವು ಉಪನ್ಯಾಸ ಶಿಬಿರವನ್ನೇರ್ಪಡಿಸಿದಾಗ ಆ ಶಿಬಿರದಲ್ಲಿ ಭಾಗವಹಿಸಿ ಜೆ.ಕೃಷ್ಣಮೂರ್ತಿಯವರನ್ನು ಕುರಿತು ಉಪನ್ಯಾಸ ಮಾಡುವ ಸದವಕಾಶ ನನಗೆ ಲಭಿಸಿತು. ಆ ಉಪನ್ಯಾಸವೇ ಈಗ ವಿಸ್ತೃತವಾಗಿ ಪುಸ್ತಕ ರೂಪದಲ್ಲಿ ಪ್ರಕಟವಾಗುತ್ತಿದೆ. ಅಂದು ಉಪನ್ಯಾಸ ಮಾಡಲಿಕ್ಕೆ ವ್ಯಾಸಂಗ ವಿಸ್ತರಣ ವಿಭಾಗದ ನಿರ್ದೇಶಕರಾದ ಶ್ರೀ ಹಾ.ವೆಂ.ನಾಗೇಶ್‌, ಉಪನಿರ್ದೇಶಕರಾದ ಡಾ ಹರಿಲಾಲ ಪವಾರ ಅವರ ಪ್ರೇರಣೆ ಕಾರಣವಾಯಿತು. ಇವರಿಗೆ ನನ್ನ ಕೃತಜ್ಞತೆಗಳು. ಮಹಾನ್‌ ತತ್ವಜ್ಞಾನಿ ಜೆ. ಕೃಷ್ಣಮೂರ್ತಿ ಕುರಿತು ಆಸಕ್ತಿ ಮೂಡಿಸಿದ ಅವರ ಅನೇಕ ಉಪನ್ಯಾಸಗಳನ್ನು ಕೇಳುವ ಸುಯೋಗ ಹೊಂದಿದ್ದ ನನ್ನ ಹಿರಿಯಣ್ಣನವರಾದ ಶ್ರೀ ಚನ್ನಣ್ಣನವರಿಗೆ ನನ್ನ ಅನಂತ ಕೃತಜ್ಞತೆಗಳು.
ಜೆ. ಕೃಷ್ಣಮೂರ್ತಿ ಇಪ್ಪತ್ತನೇ ಶತಮಾನ ಕಂಡ ಶ್ರೇಷ್ಠ ತತ್ವಜ್ಞಾನಿ. ಅವರ ವಿಚಾರಗಳು, ಚಿಂತನೆಗಳು ಅವರ ಪ್ರವಚನಗಳಲ್ಲಿ ಅಭಿವ್ಯಕ್ತಿಗೊಂಡಿವೆ. ಆಂಗ್ಲ ಭಾಷೆಯಲ್ಲಿ ಇರುವ ಇರುವ ಅವರ ಪ್ರವಚನಗಳು ಕನ್ನಡದಲ್ಲಿ ವಿರಳವಾಗಿವೆ. ಇತ್ತೀಚೆಗೆ ಕೆಲ ಪುಸ್ತಕಗಳು ಪ್ರಕಟವಾಗಿವೆ. ಬುದ್ಧಿಜೀವಿಗಳ ತತ್ವಜ್ಞಾನಿಯೆಂದು ಖ್ಯಾತರಾಗಿರುವ ಜೆ.ಕೆ. ಅನೇಕ ಹಿರಿಯರಿಗೆ ಚೇತನಶಕ್ತಿಯಾಗಿದ್ದಾರೆ. ಅವರ ವಿಚಾರಗಳನ್ನು ಅವರ ಮೂಲ ಗ್ರಂಥಗಳಲ್ಲಿ ಓದಿ ಆನಂದಿಸಿದರೆ ಹೆಚ್ಚು ಸೂಕ್ತ. ಕನ್ನಡದಲ್ಲಿ ಪರಿಚಯಿಸಲು ನನ್ನದು ಪ್ರಾಮಾಣಿಕ ಪ್ರಯತ್ನ. ಅವರ ಕುರಿತ ಗ್ರಂಥಗಳ  ಪಟ್ಟಿ ಕೊಟ್ಟಿದ್ದೇನೆ. ಎಲ್ಲ ಲೇಖಕರಿಗೆ ನನ್ನ ಕೃತಜ್ಞತೆಗಳು.
ಪ್ರೊ. ಸುರೇಶ ಚೋಳಖೆ
ಶ್ರೀ ಸಂಗಮೇಶ್ವರ ಕಲಾ ಹಾಗೂ            
ವಾಣಿಜ್ಯ ಮಹಾವಿದ್ಯಾಲಯ
ಚಡಚಣ
ಮಹಾನ್‌ ತತ್ವಜ್ಞಾನಿ ಜೆ. ಕೃಷ್ಣಮೂರ್ತಿ – ಜೆ. ಕೃಷ್ಣಮೂರ್ತಿ-ಜೀವನ ಚರಿತ್ರೆ
ಇಪ್ಪತ್ತನೇ ಶತಮಾನ ಕಂಡ ಶ್ರೇಷ್ಠ ತತ್ವಜ್ಞಾನಿ ಜೆ. ಕೃಷ್ಣಮೂರ್ತಿ. ಅವರು ಬುದ್ಧಿ ಜೀವಿಗಳ ತತ್ವಜ್ಞಾನಿ ಎಂದೇ ಖ್ಯಾತರಾಗಿದ್ದಾರೆ. ಅವರ ವಿಚಾರಗಳು ಚಿಂತನೆಗಳು ಅವರ ಪ್ರವಚನಗಳಲ್ಲಿ ಅಭಿವ್ಯಕ್ತಿಗೊಂಡಿವೆ. ಆಂಗ್ಲಭಾಷೆಯಲ್ಲಿ ಇರುವ ಅವರ ಪ್ರವಚನಗಳು ಹಾಗೂ ಸಂಭಾಷಣೆಗಳು ಕನ್ನಡದಲ್ಲಿ ವಿರಳವಾಗಿವೆ. ಅವರ ವಿಚಾರಗಳು ಕ್ಲಿಷ್ಟವಿದ್ದರೂ ಸಹ ಜನಸಾಮಾನ್ಯರು ಗಮನವಿಟ್ಟು ಅಧ್ಯಯನ ಮಾಡಿದರೆ ಅತಿ ಸರಳ. ಆರು ದಶಕಗಳವರೆಗೆ ಜಗತ್ತಿನಾದ್ಯಂತ ತಮ್ಮ ಅಮೋಘ ಉಪನ್ಯಾಸಗಳಿಂದ ಸಾವಿರಾರು ಜನರ ಅಭಿಮಾನ ಪ್ರೀತಿ ಪಡೆದ ಮಹಾನ್‌ ದಾರ್ಶನಿಕ ಜೆ. ಕೃಷ್ಣಮೂರ್ತಿಯವರ ಜೀವನ ಹಾಗೂ ಬೋಧನೆಯ ಕಿರು ಪರಿಚಯ ಇಲ್ಲಿದೆ.
೧. ಜೆ. ಕೃಷ್ಣಮೂರ್ತಿ-ಜೀವನ ಚರಿತ್ರೆ
ಮಾದನಪಲ್ಲಿ ಆಂಧ್ರ ಪ್ರದೇಶದ ಚಿತ್ತೂರ ಜಿಲ್ಲೆಯ ಒಂದು ಚಿಕ್ಕಗ್ರಾಮ. ಜಿದ್ದು ನಾರಾಯಣಯ್ಯ ಹಾಗೂ ಸಂಜೀವಮ್ಮ ಅವರದು ಸಂಪ್ರದಾಯದ ಬ್ರಾಹ್ಮಣ ಕುಟುಂಬ. ಪೂಜಾಕೋಣೆಯಲ್ಲಿ ೧೧ಮೇ ೧೮೬೫ರಂದು ಮಧ್ಯರಾತ್ರಿ ೧೨-೩೦ ಗಂಟೆಗೆ ಸಂಜೀವಮ್ಮ ತಮ್ಮ ಎಂಟನೇ ಮಗುವಿಗೆ ಜನ್ಮವಿತ್ತಳು. ಆ ಮಗುವೇ ಜಿದ್ದು ಕೃಷ್ಣಮೂರ್ತಿ. ಎಂಟನೇ ಮಗುವಾದ್ದರಿಂದ ಮಗುವಿಗೆ ಶ್ರೀಕೃಷ್ಣನ ಹೆಸರು ಇಡಲಾಯಿತು. ಆ ಕಾಲದಲ್ಲಿ ಪ್ರಸಿದ್ಧ ಜ್ಯೋತಿಷಿಗಳು ಆತನ ಜಾತಕ ಬರೆದು ಭವಿಷ್ಯದಲ್ಲಿ ಈತ ಅತ್ಯಂತ ಶ್ರೇಷ್ಠ ಪುರುಷನಾಗುತ್ತಾನೆ ಎಂದು ನುಡಿದರು.
ಬಾಲಕನಾಗಿದ್ದಾಗ ಕೃಷ್ಣಮೂರ್ತಿಯ ಆರೋಗ್ಯ ಚನ್ನಾಗಿರಲಿಲ್ಲ ಆರು ವರ್ಷದವನಿದ್ದಾಗ ಉಪನಯನ ಮಾಡಿ ಶಾಲೆಗೆ ಕಳುಹಿಸಲಾಯಿತು. ಬಾಲಕ ಕೃಷ್ಣಮೂರ್ತಿಗೆ ತಮ್ಮನಾದ ನಿತ್ಯಾನಂದನ ಜೊತೆ ಹೆಚ್ಚಿನ ಸಲುಗೆ. ಶಾಲೆಯಲ್ಲಿ ಕೃಷ್ಣಮೂರ್ತಿ ತುಂಬ ಮಂದಗತಿ ಹುಡುಗನಾಗಿದ್ದು ಪುಸ್ತಕ ಓದುವುದೆಂದರೆ ಆತನಿಗೆ ಸೇರದ ವಿಷಯ. ಯಾವಾಗಲೂ ಕನಸು ಕಾಣುವ ತವಕ. ಮರ-ಗಿಡ-ಪಕ್ಷಿಗಳನ್ನು ನೋಡುತ್ತ ಗಂಟೆಗಟ್ಟಲೆ ನಿಂತು ಬಿಡುತ್ತಿದ್ದ. ಆದರೆ ಬಡವರನ್ನು ಭಿಕ್ಷುಕರನ್ನು ಕಂಡರೆ ವಿಶೇಷ ಕರುಣೆ ತನ್ನಲ್ಲಿದ್ದುದನ್ನು ಕೊಟ್ಟು ಬಿಡುತ್ತಿದ್ದನು. ಈ ಉದಾರತೆ ಬದುಕಿನುದ್ದಕೂ ಕಾಣಬಹುದು.
ಬಾಲಕನಾಗಿದ್ದಾಗ ಕೃಷ್ಣಮೂರ್ತಿಯ ಸ್ವಭಾವ ಅಂತರ್ಮುಖವಾಗಿತ್ತು ಸೋದರ ನಿತ್ಯಾನಂದ ಚುರುಕುತನ ಚಟುವಟಿಕೆಯಿಂದ ಹಾಗೂ ಲವಲವಿಕೆಯಿಂದ ಇರುತ್ತಿದದ. ಕೃಷ್ಣಮೂರ್ತಿ ಹತ್ತೂವರೆ ವರ್ಷದವನಿದ್ದಾಗ ತಾಯಿ ಸಂಜೀವಮ್ಮ ತೀರಿಕೊಂಡರು. ಇದು ಬಾಲಕನ ಮೇಲೆ ಗಾಢ ಪರಿಣಾಮ ಬೀರಿತು. ನಾರಾಯಣಯ್ಯ ಮದ್ರಾಸಿನಲ್ಲಿರುವ ‘ಥಿಯೊಸೊಫಿಕಲ್‌ ಸೊಸಾಯಿಟ’ಯ ಸದಸ್ಯರಾಗಿದ್ದರು. ತಮ್ಮ ೫೨ನೇ ವಯಸ್ಸಿನಲ್ಲಿ ೧೯೦೭ರಲ್ಲಿ ಸರಕಾರಿ ಸೇವೆಯಿಂದ ನಿವೃತ್ತಿಹೊಂದಿ ನಾರಾಯಣಯ್ಯ ತಮ್ಮ ಮಕ್ಕಳ ಸಮೇತ ಮದ್ರಾಸಿಗೆ ಬಂದರು. ಅಲ್ಲಿ ಆಡ್ಯಾರದಲ್ಲಿರುವ ‘ಥಿಯೊಸೋಫಿಕಲ್‌ ಸೊಸಾಯಿಟಿ’ ಸೇವೆಗೆ ಸೇರಿದರು.
‘ಥಿಯೊಸೊಫಿಕಲ್‌ ಸೊಸಾಯಿಟಿ’ ೧೮೭೫ ರಲ್ಲಿ ಆರಂಭವಾಗಿತ್ತು. ಭಾರತದ ಮದ್ರಾಸಿನಲ್ಲಿ ಅದರ ಕೇಂದ್ರ ಕಚೇರಿ ಸ್ಥಳಾಂತರಗೊಂಡಿತು. ೧೯೦೭ರಲ್ಲಿ ಶ್ರೀಮತಿ ಹ್ಯಾನಿಬೆಸೆಂಟರು. ಅದರ ಅಧ್ಯಕ್ಷರಾದರು. ಈ ಥಿಯೊಸೊಫಿಸ್ಟರ ನಂಬಿಕೆಯಂತೆ ಜಗತ್ತಿಗೆ ಅತ್ಯಂತ ಅವಶ್ಯಕವಿದ್ದ ಹೊಸಜ್ಞಾನ ನೀಡುವ ಸಲುವಾಗಿ ದೇವ ಮೈತ್ರೇಯನು ದೇಹಧಾರಣಮಾಡಿ ಬರುತ್ತಾನೆ. ಈ ಹಿಂದ ಆತ ಕೃಷ್ಣನಾಗಿ ಏಸುಕ್ರಿಸ್ತನಾಗಿ ಮತ್ತು ಬೋಧಿಸತ್ವನಾಗಿ ಬಂದಿಳಿದಿದ್ದಾನೆ. ಈಗ ಮತ್ತೊಮ್ಮೆ ಕಾಲ ಪರಿಪಕ್ವವಾಗಿದ್ದು ಮೈತ್ರೇಯದೇವ ದೇಹಧಾರಣೆ ಮಾಡಿ ಜಗತ್ತಿಗೆ ಹೊಸಧರ್ಮ ನೀಡುವುದಾಗಿ ಅವರು ನಂಬಿದ್ದರು. ಈ ವಿಶ್ವಗುರು ಬಂದಿಳಿದಾಗ ಅವನನ್ನು ಸ್ವಾಗತಿಸಲು ಮಾನವ ಜನಾಂಗವನ್ನು ಅಣಿಗೊಳಿಸುವುದೇ ಈ ಸೊಸಾಯಿಟಿಯ ಸ್ಥಾಪನೆಯ ಉದ್ದೇಶವಾಗಿತ್ತು.
ಈ ಸೊಸಾಯಿಟಿಯಲ್ಲಿ ಶ್ರೀಮತಿ ಹ್ಯಾನಿಬೆಸೆಂಟರಷ್ಟೇ ಪ್ರಭಾವಶಾಲಿಯಾದ ವ್ಯಕ್ತಿಯೊಬ್ಬರು ಕಾರ್ಯ ನಿರ್ವಹಿಸುತ್ತಿದ್ದರು. ಅವರೇ ಶ್ರೀ ಲೆಡಬೀಟರ್. ಅವರು ಶ್ರೇಷ್ಠ ಬರಹಗಾರರು, ಉತ್ತಮ ಭಾಷಣಕಾರರು ಹಾಗೂ ವಿಶೇಷ ಅತೀಂದ್ರಿಯ ಶಕ್ತಿ ಹೊಂದಿದ್ದರು. ಅವರು ಒಮ್ಮೆ ಮದ್ರಾಸಿನ ಹ್ಯಾಡರ್ ಬೀಚಿನಲ್ಲಿ ವಿಹರಿಸುತ್ತಿದ್ದಾಗ ಸೊಟ್ಟ ದೇಹದ ಬಾಲಕ ಕೃಷ್ಣಮೂರ್ತಿಯನ್ನು ಕಂಡರು. ತಮ್ಮ ಅತೀಂದ್ರಿಯ ಶಕ್ತಿಯಿಂದ ಆ ಬಾಲಕ ಕೃಷ್ಣಮೂರ್ತಿಯಲ್ಲಿ ವಿಶ್ವಗುರುವನ್ನು ಕಂಡರು. ಬಡತನ, ಹಸಿವೆ, ಕೊಳೆಗಳು ಕೃಷ್ಣಮೂರ್ತಿಯಲ್ಲಿ ಎದ್ದುಕಾಣುತ್ತಿದ್ದವು. ಎಲುಬಿಗೆ ಅಂಟಿಕೊಂಡ ಚರ್ಮ, ಮೇಲಿಂದ ಮೇಲೆ ಬರುವ ಕೆಮ್ಮು, ಸೊಟ್ಟ ಹಲ್ಲು, ಮೊಳಕಾಲವರೆಗೆ ಬಿಟ್ಟ ಜುಟ್ಟು, ದಡ್ಡತನ ತೋರುವ ದೃಷ್ಟಿ ಬಾಲಕನಲ್ಲಿ ಕಂಡವು. ಆದರೆ ಜಗತ್ತಿನ ಭಾವಿನಾಯಕಗುರು ಆಗುವ ಎಲ್ಲ ಚಿಹ್ನೆಗಳನ್ನು ಆತನಲ್ಲಿ ಅವರು ಗುರುತಿಸಿದರು.
ಶ್ರೀ ಲೆಡ್‌ಬೀಟರ ಹಾಗೂ ಶ್ರೀಮತಿ ಹ್ಯಾನಿಬೆಸೆಂಟರು ನಾರಾಯಣಯ್ಯನವರೊಂದಿಗೆ ಚರ್ಚಿಸಿ ಕೃಷ್ಣಮೂರ್ತಿ ಹಾಗೂ ನಿತ್ಯಾನಂದನ ಲಾಲನೆ-ಘೋಷಣೆ ಜವಾಬ್ದಾರಿ ಹೊತ್ತರು. ಅವರೀರ್ವರಿಗೆ ಕ್ರಮಬದ್ಧ ಜೀವನ ರೂಢಿಗೊಳಿಸಲಾಯಿತು. ಅವರಿಗೆ ಒಳ್ಳೆಯ ಶಿಕ್ಷಣ ಪ್ರಾರಂಭಿಸಿದರು. ತಾಯಿಯ ಪ್ರೇಮದಿಂದ ವಂಚಿತನಾದ ಕೃಷ್ಣಮೂರ್ತಿ ಶ್ರೀಮತಿ ಹ್ಯಾನಿಬೆಸೆಂಟರ ಮಾತೃಪ್ರೇಮದಲ್ಲಿ ಅದನ್ನು ಮರಳಿ ಪಡೆದರು.
ಥಿಯೊಸೋಫಿಕಲ್‌ ಸೊಸಾಯಿಟಿಯ ಪದ್ಧತಿಯಂತೆ ಆತನಿಗೆ ದೀಕ್ಷೆ ಕೊಡಲಾಯಿತು. ಅವರಿಗಾಗಿ ‘ಆರ್ಡರ್ ಆಫ್‌ ದಿ ರೈಜಿಂಗ್‌ ಸನ್‌’ ಎಂಬ ಸಂಸ್ಥೆ ಸ್ಥಾಪನೆಗೊಂಡಿತು. ಹಾಗೂ ಕೆಲ ಸಮಯದ ನಂತರ ‘ಆರ್ಡರ್ ಆಫ್‌ ದಿ ಸ್ಟಾರ ಇನ್‌ ದಿ ಈಸ್ಟ್‌’ ಎಂಬ ಸಂಸ್ಥೆ ಕೂಡ ಸ್ಥಾಪನೆಯಾಯಿತು. ಜಗತ್ತಿನಾದ್ಯಂತ ಸಾವಿರಾರು ಜನ ಇದರ ಸದಸ್ಯರಾದರು. ೧೯೨೮ರ ಹೊತ್ತಿಗೆ ೪೫೦೦೦ ಸಕ್ರಿಯ ಸದಸ್ಯರನ್ನು ಆ ಸಂಘ ಹೊಂದಿತ್ತು. ಅಷ್ಟರಲ್ಲಿ ನಾರಾಯಣಯ್ಯ ತನ್ನ ಮಕ್ಕಳನ್ನು ತನಗೇ ಮರಳಿಸಬೇಕೆಂದು ನ್ಯಾಯಾಲಯದ ಮೊರೆ ಹೊಕ್ಕರು. ಈ ವಿಷಯ ಪ್ರೈವಿ ಕೌನ್ಸಿಲ್‌ವರಿಗೂ ಹೋಯಿತು. ತಮದೆ ಹಾಗೂ ಹ್ಯಾನಿಬೆಸೆಂಟರ ನಡುವೆ ಓರ್ವರನ್ನು ಆರಿಸಿಕೊಳ್ಳಲು ಪ್ರೈವಿ ಕೌನ್ಸಿಲ್ಲು ತಿಳಿಸಿತು. ಕೃಷ್ಣಮೂರ್ತಿಯ ಮಾತೃಪ್ರೇಮ ಶ್ರೀಮತಿ ಹ್ಯಾನಿಬೆಸೆಂಟರನ್ನೇ ಆರಿಸಿಕೊಂಡಿತು. ಈ ವ್ಯಾಜ್ಯ ನಡೆದಾಗ ಹುಡುಗರ ಶಿಕ್ಷಣ ಯುರೋಪನಲ್ಲಿ ನಡೆದಿತ್ತು.
ಕೃಷ್ಣಮೂರ್ತಿ ಹಾಗೂ ನಿತ್ಯಾನಂದನಿಗೆ ಇಂಗ್ಲೆಂಡ್‌ ಹಾಗೂ ಫ್ರಾನ್ಸ್ ನಲ್ಲಿ ಒಳ್ಳೆಯ ಶಿಕ್ಷಣ ಕೊಡಿಸಲಾಯಿತು. ಕೃಷ್ಣಮೂರ್ತಿ ಮ್ಯಾಟ್ರಿಕ್‌ ಪರೀಕ್ಷೆ ಪಾಸಾಗದಿದ್ದರೂ ಸಾಹಿತ್ಯ, ಕಾವ್ಯ, ಸಂಸ್ಕೃತ ಅಧ್ಯಯನ ಮಾಡಿದರು. ಫ್ರೆಂಚ್‌ ಇಟಾಲಿಯನ್‌ ಭಾಷೆಗಳನ್ನು ಕಲಿತರು. ಕೃಷ್ಣಮೂರ್ತಿಯ ಆಂತರಿಕ ಬೆಳವಣಿಗೆ ತೀವ್ರಗೊಂಡಿತು. ಏಕಾಂತತನ, ಸಮಗ್ರವಾದ ಅವಲೋಕನ ಹಾಗೂ ಎಲ್ಲವನ್ನೂ ಕೆದಕಿ ಕೇಳುವ ಸ್ವಭಾವ ಅವರಲ್ಲಿ ಆಳವಾಗಿ ಬೇರೂರಿದ್ದವು. ಪ್ರತಿ ಸೂಕ್ಷ್ಮವನ್ನು ಗ್ರಹಿಸುವ ಶಕ್ತಿ ಅವರಲ್ಲಿತ್ತು. ವಿಶ್ವಗುರುವಿನ ಪೀಠವೇರಲು ತಾವು ಮಾಡುತ್ತಿರುವ ಕಾರ್ಯಗಳಿಗೂ ತಮ್ಮ ಅಂತರಂಗದಲ್ಲಿರುವ ಅನುಭಾವಕ್ಕೂ ಇರುವ ವ್ಯತ್ಯಾಸ ಅವರಲ್ಲಿ ಯಾತನೆ ಉಂಟು ಮಾಡುತ್ತಿತ್ತು. ತೀವ್ರವಾದ ತಲೆನೋವು ಅವರನ್ನು ಕಾಡುತ್ತಿತ್ತು. ಈ ಸಂದರ್ಭದಲ್ಲಿ ತಮ್ಮ ನಿತ್ಯಾನಂದನ ಆರೋಗ್ಯ ಕೆಟ್ಟು ೧೯೨೫ರಲ್ಲಿ ಆತ ನಿಧನ ಹೊಂದಿದ. ನಿತ್ಯಾನಂದನ ಮರಣ ಕೃಷ್ಣಮೂರ್ತಿಯ ಮನಸ್ಸಿನ ಮೇಲೆ ತೀವ್ರ ಆಘಾತ ಉಂಟು ಮಾಡಿತು. ಇದು ಜೀವನ-ಮರಣ ಕುರಿತ ಅವರ ಚಿಂತನೆಯನ್ನು ಆಳವಾಗಿಸಿತು.
ನಿತ್ಯಾನಂದನ ಸಾವು ಅಂತರಂಗದ ತುಮುಲ ಹೆಚ್ಚಿಸಿತು. ಶ್ರೀಮತಿ ಹ್ಯಾನಿಬೆಸೆಂಟರ ಮಾತೃಪ್ರೇಮ ಅವರ ಅಂತರಂಗದ ಸತ್ಯವನ್ನು ಮುಚ್ಚಿಡಲಾಗಲಿಲ್ಲ. ಸಂಘ-ಸಂಸ್ಥೆಗಳ, ಧರ್ಮ-ಕರ್ಮಗಳ, ಪುಸ್ತಕ ಪುರಾಣಗಳ ಹಾಗೂ ವಿಧಿ-ವಿಧಾನಗಳ ನಿರುಪಯುಕ್ತತೆ ಅವರಿಗೆ ಮನದಟ್ಟಾಯಿತು. ೧೯೨೯ ಆಗಸ್ಟ್ ೩ನೇ ತಾರೀಖು ಹಾಲುಂಡ ದೇಶದ ಓಮೆನ್‌ದಲ್ಲಿ ಸಮಾವೇಶಗೊಂದ ಸಹಸ್ರಾರು ಜನರ ಸಮ್ಮೇಲನದಲ್ಲಿ, ತಮಗಾಗಿ ರಚಿಸಿದ ಸಂಸ್ಥೆಯನ್ನು ಅಪಾರವಾದ ಹಣ, ಆಸ್ತಿ-ಪಾಸ್ತಿಗಳನ್ನು ಶಿಷ್ಯಸ್ತೋಮವನ್ನು ವಿಸರ್ಜಿಸಿ, ಘೋಷಣೆಮಾಡಿ ಎಲ್ಲರನ್ನೂ ಚಕಿತಗೊಳಿಸಿದರು. “ಸತ್ಯವು ಪಥವಿಲ್ಲದ ತಾಣ” ಎಂದು ಘೋಷಿಸಿ, “ಸತ್ಯವನ್ನು ಅರಿಯಲು ಸಂಘಟನೆ ಬೇಕಿಲ್ಲ” ಎಂದರು.
ಕೃಷ್ಣಮೂರ್ತಿಯವರು ಥಿಯೊಸೊಫಿಕಲ್‌ ಸೊಸಾಯಿಟಿಯನ್ನು ತ್ಯಜಿಸಿದರೂ ಸಹ ಶ್ರೀಮತಿ ಹ್ಯಾನಿಬೆಸೆಂಟರ ಪ್ರೇಮದಿಂದ ಎಂದೂ ವಿಮುಖರಾಗಲಿಲ್ಲ. ಅವರು ಅನಂತರ ಯಾವುದೇ ಆಧ್ಯಾತ್ಮಿಕ ಸಂಘಟನೆಯನ್ನು ಕೈಕೊಳ್ಳಲಿಲ್ಲ, ತಾವು ಕಂಡ ಸತ್ಯವನ್ನು ತಿಳಿಸುತ್ತ, ಪ್ರವಚನ, ಸಂಭಾಷಣೆ ಹಾಗೂ ವೈಯ್ಯಕ್ತಿಕ ಸಂದರ್ಶನ ನಡೆಸಿದರು. ತಮ್ಮ ಪ್ರವಚನಗಳನ್ನು ಏರ್ಪಡಿಸಲು ಹಾಗೂ ಪುಸ್ತಕಗಳನ್ನು ಪ್ರಕಟಿಸಲು ಕೆಲವು ದೇಶಗಳಲ್ಲಿ ಕೃಷ್ಣಮೂರ್ತಿ ಫೌಂಡೇಶನ್‌ ಎಂಬ ಸಂಸ್ಥೆ ಸ್ಥಾಪಿಸಿದರು. ಅಮೇರಿಕೆಯ ಕ್ಯಾಲಿಫೋರ್ನಿಯಾದ ಓಹಾಯ್‌ನಲ್ಲಿ ಕೃಷ್ಣಮೂರ್ತಿಯವರು ಒಂದು ಶಾಲೆ, ಇಂಗ್ಲೆಂಡಿನ ಹ್ಯಾಂಪ್‌ಶಾಯರ್ನಲ್ಲಿ ಬ್ರಾಕ್‌ವುಡ್‌ ಪಾರ್ಕ್‌ನಲ್ಲಿ ಒಂದು ಶಾಲೆ, ಭಾರತದ ರಾಜಘಾಟನಲ್ಲಿ ಒಂದು ಶಾಲೆ, ರಿಷಿವ್ಯಾಲಿಯಲ್ಲಿ ಒಂದು ಶಾಲೆ ಈ ರೀತಿ ತಮಗೆ ಪ್ರಿಯ ವಿಷಯವಾದ ಶಿಕ್ಷಣವನ್ನು ಅವರು ಪ್ರಯೋಗರೂಪದಲ್ಲಿ ಅಳವಡಿಸಿದರು.
ಜಗತ್ತಿನ ತುಂಬ ತಮ್ಮ ಬೋಧನೆಯನ್ನು ಪ್ರವಚನಗಳ ಮೂಲಕ ಸುಮಾರು ೬೦ ವರ್ಷಗಳವರೆಗೆ ಸಾರಿದರು. ತಮ್ಮ ಬಾಳಿಗೆ ತಾವೇ ಬೆಳಕಾಗಬೇಕು ಹಾಗೂ ಸ್ಪಷ್ಟವಾದ ಅವಲೋಕನದಿಂದ ಮಾತ್ರ ಪ್ರೇಮ, ಕರುಣೆ ಹಾಗೂ ಶಾಂತಿ ಸಾಧ್ಯ ಎಂದು ಸಾರಿದರು. ತಾವು ಸ್ಥಾಪಿಸಿದ ಶಾಲೆಗಳಲ್ಲಿ ಪೈಪೋಟಿರಹಿತ ಶಿಕ್ಷಣದ ಪಠ್ಯಕ್ರಮವನ್ನು ಜಾರಿಯಲ್ಲಿ ತಂದರು. ವಿಶ್ವದುದ್ದಕ್ಕೂ ತಮ್ಮ ಸಂದೇಶ ಬೀರಿದರೂ ಸಹ ಎಂದು ಯಾವುದೇ ಕೀರ್ತಿ ಗೌರವ ಮತ್ತು ಸ್ಮಾರಕಗಳನ್ನು ಬಯಸಲಿಲ್ಲ. ವಿಜ್ಞಾನಿಗಳು, ಮನಶಾಸ್ತ್ರಜ್ಞರು, ಬುದ್ಧಿಜೀವಿಗಳು, ಪಂಡಿತರು ಪಾಮರರೂ, ಸಾಮಾನ್ಯರೂ ಅವರ ಬೋಧನೆಯ ಸವಿ ಪಡೆದಿದ್ದಾರೆ. ಆಲ್ಡಸ್‌ ಹಕ್ಸಲಿ,ಜಾರ್ಜ ಬರ್ನಾರ್ಡ ಶಾ, ಹೆನ್ರಿ ಮಿಲ್ಲರ್, ಜವಾಹರಲಾಲ ನೆಹರು ಹಾಗೂ ಅನೇಕ ಗಣ್ಯರು ಅವರಿಂದ ಪ್ರಭಾವಿತರಾಗಿದ್ದಾರೆ.
ಕೃಷ್ಣಮೂರ್ತಿ ನಿಸರ್ಗದ ಶ್ರೇಷ್ಠ ಆರಾಧಕರು. ಪ್ರತಿನಿತ್ಯ ಪ್ರಕೃತಿಯ ಮಡಿಲಲ್ಲಿ ಮೌನವಾಗಿ ಮೈಲುಗಟ್ಟಲೇ ತಿರುಗುವುದು ಅವರಿಗೆ ಅಚ್ಚುಮೆಚ್ಚಿನ ಸಂಗತಿ. ಅವರ ಪ್ರವಚನಗಳಲ್ಲಿ ಗುಡ್ಡ-ಪರ್ವತಗಳ, ಗಿಡ-ಮರಗಳ,ನದಿ-ಸಮುದ್ರಗಳ ಸಜೀವವಾದ ವರ್ಣನೆ ಸ್ಪಷ್ಟವಾಗಿ ಮೂಡಿ ಬಂದಿದೆ. ಸಮಗ್ರ ಜೀವನದ ಸಾಕಾರತೆ ಪ್ರಕೃತಿ-ಪರಿಸರವನ್ನು ಒಳಗೊಂಡಿದೆ ಎಂದು ಅವರ ನಂಬಿಕೆ.
ಜೀವನವಿಡೀ ಪ್ರವಚನ ನೀಡುವುದು ಅವರಿಗೆ ಪ್ರೀತಿಯ ವಿಷಯವಾಗಿತ್ತು. ಎಂದು ತಮಗೆ ಪ್ರವಚನ ನೀಡುವುದು ಸಾಧ್ಯವಾಗುವುದಿಲ್ಲವೋ ಆಗ ತಮ್ಮ ದೇಹ ಪ್ರಾಣರಹಿತವಾಗುವುದೆಂದು ಅವರು ಹೇಳಿದ್ದರು. ತಮ್ಮ ಪ್ರಾಣರಹಿತ ದೇಹಕ್ಕೆ ಕಟ್ಟಿಗೆಯ ಕೊರಡಿನಷ್ಟೇ ಮಹತ್ವ ನೀಡಬೇಕೆಂದು ವಿನಂತಿಸಿದ್ದರು. ೧೯೮೬ರಲ್ಲಿ ಜನೇವರಿಯಲ್ಲಿ ಭಾರತದಲ್ಲಿ ನೀಡಿದ ಪ್ರವಚನಗಳೇ ಕೊನೆಯ ಪ್ರವಚನಗಳು. ಅಮೇರಿಕೆಯ ತಮ್ಮ ಪ್ರಿಯ ಮನೆ ‘ಪಾಯಿನ್‌ ಕಾಟೇಜ್‌’ನಲ್ಲಿ ೧೭ನೇ ಫೆಬ್ರುವರಿ ೧೯೮೬ರಂದು ಅವರು ನಿಧನರಾದರು.
ಕೃಷ್ಣಮೂರ್ತಿಯವರ ವಿಚಾರಗಳು – ೧. ಗಮನ (Attention)
ಭಾಷೆ ಇಬ್ಬರು ವ್ಯಕ್ತಿಗಳನ್ನು ಸಂಭಾಷಿಸುವಂತೆ ಮಾಡುವ ಸಾಧನ. ಆದರೆ ಶಬ್ದಗಳು ನಾವು ಅಪೇಕ್ಷಿಸಿದ ಅರ್ಥಕ್ಕಿಂತ ಬೇರೆಯದೇ ಆದ ಅರ್ಥ ಕೊಡಬಹುದು. ಮಾತನಾಡುವವ ಹಾಗೂ ಕೇಳುವವ, ಒಂದೇ ಸ್ತರದಲ್ಲಿ ಸ್ಪಂದಿಸಿದಾಗ ಮಾತ್ರ (ಮಾತಿಗೆ ಸರಿಯಾದ ಅರ್ಥ) ಉಂಟಾಗುತ್ತದೆ. ಅದಕ್ಕೆ ಅತ್ಯಂತ ಅವಶ್ಯಕವಾಗಿ ಬೇಕಾದದ್ದು ಪರಸ್ಪರರಲ್ಲಿ ಪ್ರೀತಿ. ಗಂಡ-ಹೆಂಡತಿ ಮಧ್ಯೆ, ಆತ್ಮೀಯ ಸ್ನೇಹಿತರ ಮಧ್ಯೆ ನಿಜವಾದ ಪ್ರೀತಿ ಇದ್ದಾಗ ಮಾತ್ರ ಅಂಥ ಅರಿವು ಸಾಧ್ಯ.
ಕೃಷ್ಣಮೂರ್ತಿಯವರ ವಿಚಾರಗಳನ್ನು ಅರಿಯಬೇಕಾದರೆ ಸಂಪೂರ್ಣ ಗಮನವಿಟ್ಟು ಕೇಳಬೇಕು. ಗಮನವಿಟ್ಟು ಕೇಳುವುದು ಒಂದು ಕಲೆ. ನಾವು ಎಲ್ಲ ಪೂರ್ವಗ್ರಹ -ನಿಶ್ಚಿತ ಧೋರಣೆಗಳನ್ನು ಬಿಡಬೇಕು. ಆದರೆ ಸಾಮಾನ್ಯವಾಗಿ ನಾವು ಒಂದಲ್ಲ ಒಂದು ಬಗೆಯ ಮುಸುಕಿನೊಳಗಿಂದಲೆ ಕೇಳುತ್ತಿರುತ್ತೇವೆ. ಆ ಪರದೆ ವೈಜ್ಞಾನಿಕ ಮನಶಾಸ್ತ್ರೀಯ ಧಾರ್ಮಿಕ ಇಲ್ಲವೇ ಆಧ್ಯಾತ್ಮಿಕ ಪೂರ್ವಗ್ರಹಗಳಾಗಿರಬಹುದು ಅಥವಾ ನಮ್ಮ ದೈನಂದಿನ ಚಿಂತೆ, ಆ ಆಮಿಷ, ಭಯ-ಭೀತಿಗಳಾಗಿದ್ದಿರಬಹುದು. ಶಬ್ದಾತೀತವಾದ ಅಭಿವ್ಯಕ್ತಿಯನ್ನು ಅರ್ಥಮಾಡಿಕೊಳ್ಳಲು ನಾವು ಗಮನವಿಟ್ಟು ಆಲಿಸುವುದು ಅವಶ್ಯ.
ಯಾರಾದರೂ ನಿಮ್ಮ ನಂಬಿಕೆಗೆ ವಿರುದ್ಧವಾದ ವಿಚಾರ ವ್ಯಕ್ತಪಡಿಸಿದರೂ ಕೂಡ ಪ್ರತಿರೋಧ ವ್ಯಕ್ತಪಡಿಸದೆ ಆಲಿಸಬೇಕು. ಯಾರಿಂದಲೂ ಸತ್ಯದ ಅನುಭವ ಹೇಳಿಕೊಡಲು ಸಾಧ್ಯವಾಗುವುದಿಲ್ಲ ನೀವೇ ಸ್ವತಃ ಅದನ್ನು ಕಂಡುಕೊಳ್ಳಬೇಕು ಅದನ್ನು ನೇರವಾಗಿ ಗ್ರಹಿಸುವ ಶಕ್ತಿ ಹೊಂದಬೇಕು. ಸತ್ಯ ಅರಿಯಬೇಕು ಎಂಬ ಉದ್ದೇಶದಿಂದ ಗಮನಿಸಲು ಪ್ರಾರಂಭಿಸಿದರೆ ‘ಸತ್ಯ’ ಅರಿಯಲಾರೆವು. ಜ್ಞಾನ ಸಂಪಾದನೆ ಅರಿಯುವ ಕ್ರಿಯೆಯಲ್ಲ, ಲಾಭಕ್ಕಾಗಿ, ಏನನ್ನೋ ಸಾಧಿಸುವದಕ್ಕಾಗಿ ಜ್ಞಾನಸಂಗ್ರಹಣೆ ಇದ್ದರೆ ‘ಅರಿವು’ ನಿಂತುಹೋಗುತ್ತದೆ. ‘ಅರಿವು’ ಎಂಬ ಉದ್ದೇಶರಹಿತವಾಗಿ ಗಮನಿಸುವುದು.
ಆಳುತ್ತಿರುವ ಮಗು ಆಟಿಗೆ ಸಾಮಾನು ಕಂಡೊಡನೆ ಶಾಂತವಾಗುತ್ತದೆ. ಆದರೆ ಅದನ್ನು ಕಿತ್ತುಕೊಂಡ ತಕ್ಷಣ ಮಗು ಚಡಪಡಿಸಲಾರಂಭಿಸುತ್ತದೆ. ಇದೇ ರೀತಿ ದೊಡ್ಡವರು ಜೀವನದಲ್ಲಿ ಅನೇಕ ನಂಬಿಕೆ, ಮಹಾತ್ವಾಕಾಂಕ್ಷೆ, ಅಧಿಕಾರದ ಆಶೆ, ದೇಶ ದೇವರುಗಳ ಆರಾಧನೆ, ಆದರ್ಶಗಳ ಸಾಧನೆ ಇತ್ಯಾದಿ ಚಟುವಟಿಕೆಗಳಿಗೆ ಅಂಟಿಕೊಂಡಿದ್ದಾರೆ. ಇವನ್ನೆಲ್ಲ ಕಸಿದುಕೊಂಡು ಬಿಟ್ಟರೆ ಮಕ್ಕಳಂತೆ ಚಡಪಡಿಸುತ್ತಾರೆ. ಈ ರೀತಿ ಆಟಿಗೆಗಳು ಮನಸ್ಸನ್ನು ಆಕ್ರಮಿಸಿದಾಗ ಅಲ್ಲಿ ‘ಗಮನ’ ಇರುತ್ತದೆಯೆ? ಯಾವುದೇ ಉದ್ದೇಶ, ಗುರಿ, ಹೋರಾಟ ಇಲ್ಲದೆ ಗಮನಿಸುವುದು ಶಕ್ಯವೇ? ಎಲ್ಲಿ ಇಂಥ ಗಮನಿಸುವಿಕೆ ಇರುತ್ತದೆಯೋ ಅಲ್ಲಿಯೇ ಸತ್ಯ ಇರುತ್ತದೆ. ಅದೇ ಧ್ಯಾನ.
ಕೃಷ್ಣಮೂರ್ತಿಯವರ ವಿಚಾರಗಳು – ೨. ಜೀವನದ ಉದ್ದೇಶ
ಜೀವನದ ಉದ್ದೇಶವೇನು? ಈ ಜಗತ್ತಿನಲ್ಲಿ ಎಲ್ಲ ಕಡೆಯಲ್ಲೂ ಪ್ರಯತ್ನ, ಹೋರಾಟ, ಜಗಳ,ಗಲಭೆ, ಯುದ್ಧ ತುಂಬಿ ಹೋಗಿವೆ. ನಾವು ಹುಡುಕುವದು ಸ್ವಲ್ಪ ಸಮಾಧಾನ-ಶಾಂತಿ, ಆನಂದ ದೊರಕಿಸುವ ವಸ್ತು, ಇದಕ್ಕಾಗಿ ಒಬ್ಬ ನಾಯಕನಿಂದ ಇನ್ನೊಬ್ಬನೆಡೆಗೆ, ಬಂದು ಸಂಘಟನೆಯಿಂದ ಮತ್ತೊಂದು ಸಂಘಟನೆಯ ಕಡೆಗೆ, ಒಬ್ಬ ಗುರುವಿನಿಂದ ಇನ್ನೊಬ್ಬ ಗುರುವಿನ ಕಡೆಗೆ, ಒಂದು ಸಿದ್ಧಾಂತದಿಂದ ಮತ್ತೊಂದು ಸಿದ್ಧಾಂತದ ಕಡೆಗೆ ನಮ್ಮ ಹುಡುಕಾಟ ಮುಂದುವರೆಸಿದ್ದೇವೆ. ಶಾಂತಿ ನೆಮ್ಮದಿ ಪಡೆಯಲು ಯಾವುದಾದರೂ ಒಂದರ ಆಶ್ರಯ ಪಡೆಯುತ್ತೇವೆ. ಆದರೆ ಇದು ಸಮಸ್ಯೆಯನ್ನು ಬಿಡಿಸುವುದಿಲ್ಲ.
ನಾವು ಹುಡುಕುವ ವಸ್ತುವಿನಲ್ಲಿ -ಅದು ದೇವರಿರಬಹುದು, ಸತ್ಯವಿರಬಹುದು ಅಥವಾ ಸುಖ ಇರಬಹುದು-ರುವ, ಅಪೇಕ್ಷಿಸುವ ಸಾಮಾನ್ಯ ಗುಣ ‘ಶಾಶ್ವತತೆ’ ಅಲ್ಲವೇ? ಬುದ್ಧಿವಂತರು, ದಡ್ಡರು, ಸೈದ್ಧಾಂತಿಕರು, ವಾಸ್ತವವಾದಿಗಳು -ಎಲ್ಲರೂ ಸೇರಿದಂತೆ ನಾವು ಹುಡುಕುತ್ತಿರುವುದು ಖಂಡಿತವಾಗಿ ಈ ಶಾಶ್ವತ ಸಂತೃಪ್ತಿ ಅಲ್ಲವೇ? ಬುದ್ಧಿವಂತರು, ದಡ್ಡರು, ಸೈದ್ಧಾಂತಿಕರು ವಾಸ್ತವವಾದಿಗಳು-ಎಲ್ಲರೂ ಸೇರಿದಂತೆ ನಾವು ಹುಡುಕುತ್ತಿರುವುದು ಖಂಡಿತವಾಗಿ ಈ ಶಾಶ್ವತ ಸಂತೃಪ್ತಿ ಅಲ್ಲವೇ? ನಾವು ಏಕೆ ಈ ಶಾಶ್ವತ ಸಂತೃಪ್ತಿ ಹುಡುಕುತ್ತೇವೆ? ಎನ್ನುವುದನ್ನು ಅರಿಯಬೇಕು. ಈ ಬದುಕಿನಲ್ಲಿ ನಿರಂತರ ಬದಲಾವಣೆ ಉಂಟುಮಾಡುವ ನೋವಿನಿಂದಾಗಿ, ವ್ಯಥೆಯಿಂದಾಗಿ ಈ ಶಾಶ್ವತವಾದ ಆಶೆ ಆದರ್ಶವನ್ನು ಮನಸ್ಸು ಸೃಷ್ಟಿಸಿದೆ. ದುಃಖದಿಂದ ತಪ್ಪಿಸಿಕೊಳ್ಳುವ ಉದ್ದೇಶ ನಮಗೆ. ಆದರೆ ಈ ವಿಚಾರವೇ ಅಶಾಶ್ವತವಾದದ್ದು, ಆದರ್ಶ ಅಸತ್ಯವಾದದ್ದು-ನೋವು ಸತ್ಯವಾದದ್ದು.
ಶಾಶ್ವತವಾದುದನ್ನು ಹುಡುಕುವುದಕ್ಕಿಂತ ಮುಂಚೆ ಅದನ್ನು ಹುಡುಕುವವನನ್ನು ಅರಿತುಕೊಳ್ಳಬೇಕಾದದ್ದು ಸ್ವಾಭಾವಿಕ ಅಗತ್ಯ. ಹುಡುಕುವವ ಹುಡುಕುತ್ತಿರುವ ವಸ್ತುವಿಗಿಂತ ಬೇರೆ ಆಗುತ್ತಾನೆಯೇ? ನಾನು ಶಾಶ್ವತ ಸಂತೋಷ ಹುಡುಕುತ್ತಿದ್ದೇನೆ ಎಂದಾಗ ಹುಡುಕುತ್ತಿರುವ ‘ನಾನು’ ಎನ್ನುವವನನ್ನು ಅರ್ಥಮಾಡಿ ಕೊಳ್ಳಲೇಬೇಕಲ್ಲವೇ? ಏಕೆಂದರೆ ಈ ನನ್ನ ಕಾಮನೆಗೆ ಕಾರಣ ‘ನಾನು’. ಗುರಿಯೂ ‘ನಾನು’. ಸಾಧಿಸುವವನೂ ‘ನಾನು’.ಅಂದರೆ ನನ್ನ ವಿಚಾರಗಳಿಗೆ ಆಧಾರವಾದ ನನ್ನನ್ನು ನಾನ್ನು ಅರಿಯುವವರೆಗೆ ನನ್ನ ಹುಡುಕಾಟದ ಸ್ವರೂಪ ಸ್ಪಷ್ಟಗೊಳ್ಳುವುದಿಲ್ಲ.
ಆದ್ದರಿಂದ ನನ್ನನ್ನು ನಾನು ಅರಿಯುವ ಬಗೆ ಹೇಗೆ? ತನ್ನನ್ನು ತಾನೇ ಹಿಂಬಾಲಿಸುವುದರಿಂದ ಎಂದು ಹೇಳಬಹುದು. ಇದು ತುಂಬ ಸರಳವಾಗಿ ಕಂಡರೂ ಅತ್ಯಂತ ಕ್ಲಿಷ್ಟವಾದ ಕೆಲಸ, ತನ್ನ ವಿಚಾರ ಹೇಗೆ ಕಾರ್ಯ ನಡೆಸುತ್ತದೆ ಎಂದು ನೋಡಲು ವ್ಯಕ್ತಿ ಅಸಾಧಾರಣ ರೀತಿಯಲ್ಲಿ ಎಚ್ಚರವಾಗಿರಬೇಕಾಗುತ್ತದೆ. ತನ್ನನ್ನು ತಾನು ಅರಿಯುವುದೆಂದರೆ ತನ್ನ ಕ್ರಿಯೆಯಲ್ಲಿ ಆ ಮೂಲಕ ಸಂಬಂಧದಲ್ಲಿ ತನ್ನನ್ನು ಅಭ್ಯಸಿಸುವುದು. ಆದರೆ ನಮಗೆ ಇದಾವುದಕ್ಕೂ ಸಮಯವಿಲ್ಲ, ಒಂದಾದ ಮೇಲೆ ಒಂದರಂತೆ ಚಟುವಟಿಕೆಗಳಿಗೆ ನಾವು ನಮ್ಮನ್ನು ಬಿಗಿದುಕೊಂಡಿದ್ದೇವೆ. ಜೀವನಕ್ಕಾಗಿ ಸಂಪಾದನೆ-ಮಕ್ಕಳ ಪೋಷಣೆ ವಿವಿಧ ಸಂಘಟನೆಗಳ ಹಲವು ಜವಾಬ್ದಾರಿಗಳ ಭಾರ ಇತ್ಯಾದಿ ಈ ಗಡಬಿಡಿಯಲ್ಲೇ ಜಗತ್ತಿನಾದ್ಯಂತ ತುಂಬಿರುವ ಗುರುಗಳನ್ನು ಹಾಗೂ ಅವರ ಪದ್ಧತಿ-ವಿಚಾರಗಳನ್ನು ಅನುಸರಿಸುವುದು-ಈ ವಿಷಯಗಳ ಮೇಲೆ ಪುಸ್ತಕ ಓದುವದು ಆದರೆ ಕೊನೆಗೆ ನಾವು ಮರಳಬೇಕಾದದ್ದು ನಮ್ಮಲ್ಲಿಗೇ,ನಮ್ಮ ಅಂತರಂಗಕ್ಕೆ ಅಲ್ಲವೇ?
ತನ್ನನ್ನು ತಾನು ಗಮನಿಸಿದರೆ ತನ್ನ ಬಗ್ಗೆ ಅರಿವು. ಸ್ಪಷ್ಟತೆ ಹೆಚ್ಚುತ್ತದೆ ತನ್ನನ್ನು ತಾನು ತಿಳಿದು ಕೊಳ್ಳುವುದಕ್ಕೆ ಕೊನೆ ಎಂಬುದಿಲ್ಲ ಅದೊಂದು ಕೊನೆಯಿರದ ನದಿ. ಅದರೊಳಗೆ ಹೆಚ್ಚೆಚ್ಚು ಮುಳುಗುತ್ತ, ತಲ್ಲೀನವಾಗುತ್ತ ಹೋದಂತೆ ಮನಸ್ಸು ಪ್ರಶಾಂತವಾಗುತ್ತದೆ. ಈ ಪ್ರಶಾಂತತೆಯಲ್ಲಿ ಈ ಮೌನದಲ್ಲಿ ಸತ್ಯದ ಇರುವು ಅರಿವಿಗೆ ಬರಲು ಸಾಧ್ಯ. ಆಗ ಮಾತ್ರ ಆನಂದದ ಅನುಭವ ಆಗುತ್ತದೆ. ಇದರಿಂದ ಸಮಾಜದಲ್ಲಿ ಬದಲಾವಣೆ ಶಕ್ಯ.
ಕೃಷ್ಣಮೂರ್ತಿಯವರ ವಿಚಾರಗಳು – ೩. ಅರಿವು
ನಮ್ಮನ್ನು ನಾವು ಅರಿತುಕೊಳ್ಳುವುದು ಎಂದರೆ ಈ ಜಗತ್ತಿನೊಂದಿಗೆ ನಮ್ಮ ಸಂಬಂಧಗಳನ್ನು ಅರಿಯುವುದು. ಅದು ಕೇವಲ ಜಗತ್ತಿನೊಂದಿಗೆ ಮಾತ್ರವಲ್ಲ ನಮ್ಮ ಸುತ್ತಲಿನ ನಿಸರ್ಗದ ಹಾಗೂ ವಸ್ತುಗಳ ಜೊತೆಗೆ ನಮಗಿರುವ ಸಂಬಂಧಗಳನ್ನು ಅರಿಯುವುದು. ಅಂದರೆ ಬದುಕನ್ನು ಇಡಿಯಾಗಿ ಸಮಗ್ರವಾಗಿ ಗಮನಿಸುವುದು.
ನಮ್ಮ ಜ್ಞಾನೇಂದ್ರಿಯಗಳ ಮೂಲಕ ಸುತ್ತಲಿನ ಜಗತ್ತನ್ನು ಅರಿಯುತ್ತೇವೆ ಹೂಗಳ ಬಣ್ಣ, ಆಕಾರ, ದುಂಬಿಗಳು, ಮುಳುಗುತ್ತಿರುವ ಬಂಗಾರವರ್ಣದ ಸೂರ್ಯ, ಘಮ ಘಮ,ತಂಪಾಗಿ ಬೀಸುತ್ತಿರುವ ಮಂದಗಾಳಿ ಇತ್ಯಾದಿ ರೂಪ, ಶಬ್ದ, ವಾಸನೆ ಸ್ಪರ್ಶಗಳನ್ನು ಅರಿಯುತ್ತೇವೆ. ಇವೆಲ್ಲ ಬಾಹ್ಯ ಇಂದ್ರಿಯ ಗ್ರಹಿಕೆ ಅಥವಾ ಅರಿವು. ಮಿನುಗುತ್ತಿರುವ ನಕ್ಷತ್ರ, ಆಳವಾದ ಸಾಗರ, ಉತ್ತುಂಗ ಶಿಖರ ನಮಗೆ ಅನುಭವ ಕೊಡುತ್ತವೆ.
ನಿಮ್ಮ ಮಾನಸಿಕ ಪ್ರತಿಸ್ಪಂದನ ಗಮನಿಸಬೇಕು. ವಸ್ತುಗಳ ವರ್ಣನೆ ವಸ್ತು ಅಲ್ಲ,ಮರ, ಹೂ, ದುಂಬಿ, ಬಾಗಿಲು, ಹಕ್ಕಿ ಇತ್ಯಾದಿಗಳು ಇರುವುದರ ಅರಿವು ಜ್ಞಾನೇಂದ್ರಿಯಗಳ ಮೂಲಕ ಉಂಟಾಗಿ ಮನಸ್ಸಿನಲ್ಲಿದೆ. ಈ ಅರಿವನ್ನು ಎರಡನೇ ಮಟ್ಟದ ಅರಿವು ಎಂದು ಅನ್ನಬಹುದು. ಮರದ ಅರಿವು ಅಷ್ಟೇ ಇದ್ದಾಗ ಅದರ ಬಗ್ಗೆ ಟೀಕೆ ಏನೂ ಇರುವುದಿಲ್ಲ,ಮನಸ್ಸಿನ ಪ್ರತಿಕ್ರಿಯೆ ಸೇರಿದಾಗ ವಿಭಜನೆ ಉಂಟಾಗುತ್ತದೆ.
ಮನಸ್ಸಿನ ಪ್ರತಿಕ್ರಿಯೆಯೇ ಎಲ್ಲ ಸಂಬಂಧಗಳಲ್ಲಿಯೂ ‘ನಾನು’ ನಾನಲ್ಲದ್ದು’ ಎಂಬುದರ ಒಡಕಿನ ಮೂಲ. ಜಗತ್ತನ್ನು ಅದಿರುವ ಹಾಗೆ ನೋಡದೆ, ಅದು ನೆನಪಿನಲ್ಲಿ, ನನ್ನೊಂದಿಗಿನ ಇರುವ ಸಂಬಂಧಗಳಲ್ಲಿ ಇರುವ ಹಾಗೆ ನೋಡುತ್ತದೆ. ಈ ರೀತಿ ವಿಭಜಿತಗೊಂಡಿರುವುದನ್ನೇ ಬದುಕು ಎನ್ನುತ್ತೇವೆ. ಇದೇ ನಮ್ಮ ಎಲ್ಲ ಅಂತರ್ದ್ವಂದ್ವಗಳ ಹಾಗೂ ವಿಭಜನೆಗಳ ಮೂಲ.
ಮರವನ್ನು ಪೂರ್ವಾಗ್ರಹಗಳಿಲ್ಲದೆ ನೋಡುವಂತೆ ಮರವನ್ನು ನೋಡುತ್ತಿರುವ ನಮ್ಮನ್ನೂ ನೋಡುವುದು ಎರಡೂ ಶಕ್ಯ, ‘ನಾನು ಎಂದೆಂದೂ ಈ ಮನಸ್ಸಿನದೇ, ಭೂತಕಾಲದ್ದೆ, ಸ್ಮೃತಿಯಿದೆ. ‘ನಾನು’ ಎಂದರೆ ಈ ಮನಸ್ಸೇ. ಈ ಮನಸ್ಸಿನಿಂದ ಪಾರಾಗುವುದು ಹೇಗೆ? ಅದರಿಂದ ಪಾರಾಗುವದು ಎಂದರೆ ಮನಸ್ಸಿನ ಪ್ರತಿಕ್ರಿಯೆಗಳನ್ನೆಲ್ಲ ಅರಿಯುವುದು. ಆಗ ತಾಟಸ್ಥ್ಯ ಬರುತ್ತದೆ. ಪ್ರಶ್ನೆ ಇರುವುದಿಲ್ಲ, ಕೇವಲ ಅರಿವು ಇರುತ್ತದೆ ಈ ಅರಿವು ನಿಂತಕ್ಷಣ ‘ಮನಸ್ಸು’ ಜನ್ಮ ತಳೆದು ಬಂದು ಬಿಡುತ್ತದೆ ಆರಂಭದಿಂದ ಕೊನೆಯವರೆಗೂ ಸಂಪೂರ್ಣವಾಗಿ ಗಮನ ನೀಡುವುದರಿಂದ ಮಾತ್ರ ಅರಿವು ಶಕ್ಯ.
ಈ ಅರಿವನ್ನು ಹೀಗೆ ಪರೀಕ್ಷಿಸಿಕೊಳ್ಳಬಹುದು. ಯಾವುದರ ಜೊತೆಗೂ ನಮ್ಮನ್ನು ‘ಅದೇ ತಾನು’ ಎಂದು ಪ್ರತಿಪಾದಿಸಿಕೊಳ್ಳದೆ, ಯಾವುದರ ಜೊತೆಗೂ ಹೋಲಿಸಿಕೊಳ್ಳದೆ,ಯಾವುದೇ ಖಂಡನೆ ಮಾಡದೆ ನಮ್ಮನ್ನು ನಾವು ಗಮನಿಸಬೇಕು. ಆಗ ಸಾಮಾನ್ಯವಾದದ್ದು ಜರುಗುತ್ತಿರುವುದು ಕಂಡುಬರುತ್ತದೆ. ಏನನ್ನಾದರೂ ಅರಿಯಬೇಕೆಂದರೆ ನಾವು ತಟಸ್ಥವಾಗಿ, ಸೂಕ್ಷ್ಮ ಸಂವೇದನಾಶೀಲರಾಗಿ, ಅತ್ಯಂತ ಸೂಕ್ಷ್ಮ ಫೋಟೋಗ್ರಾಫಿಕ್‌ ಪೇಂಟ್‌ ಇದ್ದಹಾಗೆ ಇರಬೇಕು. ಒಬ್ಬನನ್ನು ಅರಿತುಕೊಳ್ಳಬೇಕಾದಾಗ ನಾವು ತಟಸ್ಥವಾಗಿ ಅವನನ್ನು ಗಮನಿಸಬೇಕು. ಅವನು ಹೇಳುವುದನ್ನು ಕೇಳಬೇಕು. ಇದಕ್ಕೆ ವಿಶೇಷ ತರಬೇತಿ ಏನೂ ಬೇಕಾಗಿಲ್ಲ. ಈ ಪ್ರಕ್ರಿಯೆಯಲ್ಲಿ ಅವನನ್ನು ಅರಿತುಕೊಳ್ಳುವುದರ ಜೊತೆಗೆ ನಮ್ಮನ್ನು ನಾವು ಅರಿಯಲಾರಂಭಿಸುತ್ತೇವೆ.
ಬದುಕು ಎಂದರೆ ಸಂಬಂಧಗಳು. ಸದಾ ಚಲನಶೀಲವಾಗಿರುವ ಈ ಸಂಬಂಧಗಳನ್ನು ಅರಿಯಲು ಸಂವೇದನಾಶೀಲವಾದ, ಮೃದು, ಕ್ರಿಯಾಶೀಲ, ತಾಟಸ್ಥ್ಯದಿಂದ ಇರುವ ಅರಿವಿನೆಚ್ಚರ ಇರಬೇಕಾಗುತ್ತದೆ. ನಮ್ಮೊಳಗಿನ ಸಂಘರ್ಷಯಾತನೆ, ದುಃಖಗಳನ್ನು ನಾವೇ ಬಗೆಹರಿಸಿಕೊಳ್ಳಲು, ಅವುಗಳ ನಿಜಸ್ವರೂಪದ ದರ್ಶನ ಮಾಡಿಕೊಳ್ಳಬೇಕಿದ್ದರೆ ಈ ಅರಿವು ಮಾತ್ರ ಸಹಾಯ ನೀಡಬಲ್ಲುದು. ಪ್ರೊಫೆಸರ್, ಡಾಕ್ಟರ್, ಇಂಜಿನೀಯರ್, ಉದ್ಯಮಿ, ವ್ಯಾಪಾರಿ, ಪುರೋಹಿತ ಇತ್ಯಾದಿ ಏನೇ ಆಗಲಿಕ್ಕೂ ವಿಶೇಷ ಪರಿಣತಿ, ತರಬೇತಿ ಬೇಕಾಗುತ್ತದೆ, ಬುದ್ಧಿವಂತಿಕೆ ಬೇಕಾಗುತ್ತದೆ. ಆದರೆ ಸತ್ಯ, ದೇವರು. ಮುಂತಾದವುಗಳನ್ನು ಅರಿಯಲು ಬೇಕಾಗುವ ಈ ಶ್ರೇಷ್ಠ ತಮ ಧೀಮಂತಿಕೆಯನ್ನು ಯಾವುದೇ ಬಗೆಯ ಶಿಸ್ತಿನಿಂದ, ರೂಢಿಯಿಂದ ಕರಗತಮಾಡಿಕೊಳ್ಳಲಿಕ್ಕೆ ಆಗುವುದಿಲ್ಲ. ನಮ್ಮ ವಿಚಾರ ಭಾವನೆಗಳನ್ನೆಲ್ಲ ಸದಾ ಎಚ್ಚರಿಕೆಯಿಂದ, ತಟ್ಟಸ್ಥವಾಗಿ, ಕ್ಷಣಕ್ಷಣಕ್ಕೂ ಗ್ರಹಿಸುತ್ತ ಹೋಗಬೇಕು.
ಸತ್ಯ ದರ್ಶನಕ್ಕೆ, ಅರಿವಿಗೆ ‘ಜ್ಞಾನ’ ಅಡ್ಡಿಯಾಗುತ್ತದೆ. ಒಂದು ಹಂತದ ವರೆಗೆ ‘ಜ್ಞಾನ’ ಅತ್ಯಂತ ಅವಶ್ಯಕ. ಭೌತಿಕ ಪ್ರಪಂಚದಲ್ಲಿಯ ಸಾಧನೆಗಳಿಗೆ, ವೈಜ್ಞಾನಿಕ ಪ್ರಗತಿಗೆ ಜ್ಞಾನ ಅಮೂಲ್ಯವಾದುದು. ಅದು ಈ ಜ್ಞಾನ ಬದುಕಿನ ಒಂದು ಅಂಶ ಮಾತ್ರ. ಅದೇ ಸಮಸ್ತ ಬದುಕಲ್ಲ. ಆದರೆ ಅಂಶವೆ ಮಹತ್ವದ ಸ್ಥಾನ ಅಲಂಕರಿಸಿದಾಗ ಬದುಕು ಟೊಳ್ಳಾಗುತ್ತದೆ. ನಿರುತ್ಸಾಹ ತುಂಬುವ ಯಾಂತ್ರಿಕ ದಿನಚರಿಯಾಗುತ್ತದೆ. ಜ್ಞಾನ ಎಷ್ಟೇ ವಿಶಾಲವೂ, ಜಾಣ್ಮೆಯಿಂದ ಕೂಡಿದ್ದು ಆಗಿದ್ದರೂ ಸಹ ಮಾನವೀಯ ಸಮಸ್ಯೆಗಳನ್ನು ಬಗೆಹರಿಸುವಲ್ಲಿ ವಿಫಲವಾಗುತ್ತದೆ. ಏಕೆಂದರೆ ಸತ್ಯವನ್ನು ಅರಿಯುವಲ್ಲಿ ಈ ಜ್ಞಾನ ಸಹಾಯಮಾಡುವುದಿಲ್ಲ. ಸತ್ಯ ಯಾವತ್ತೂ ಜೀವಂತ. ಕ್ಷಣದಿಂದ ಕ್ಷಣಕ್ಕೆ ಹೊಸದಾಗಿ ಸತ್ಯವನ್ನು ಅರಿಯಬೇಕಾಗುತ್ತದೆ.
ಕೃಷ್ಣಮೂರ್ತಿಯವರ ವಿಚಾರಗಳು – ೪. ಪ್ರೇಮ
ಪ್ರೇಮವನ್ನು ಕುರಿತು ಅನೇಕರು ವಿಧವಿಧವಾದ ವ್ಯಾಖ್ಯೆಗಳನ್ನು ನೀಡಿದ್ದಾರೆ ಜೆ.ಕೆ. ಅವರ ಪ್ರಕಾರ ಅವುಗಳ ಯಥಾರ್ಥತೆಯನ್ನು ಅರಿಯಬೇಕು. ಅವರ ಪ್ರಕಾರ ವಿಚಾರವಿದ್ದಲ್ಲಿ ಪ್ರೇಮ ಇರುವುದಿಲ್ಲ. ಏಕೆಂದರೆ ವಿಚಾರ ನೆನಪಿನ ಮೇಲೆ ನಿಂತಿದೆ ಪ್ರೇಮ ನೆನಪಲ್ಲಿ, ನೀವು ಪ್ರೇಮಿಸುವ ಅಥವಾ ಪ್ರೀತಿಸುವ ಒಬ್ಬನ ಬಗ್ಗೆ ನೀವು ಯೋಚಿಸಿದರೆ ಆ ಯೋಚನೆ ಪ್ರೇಮ-ಪ್ರೀತಿ ಅಲ್ಲ, ನಿಮ್ಮ ಸ್ನೇಹಿತನ ನಡೆ ನುಡಿ, ವ್ಯಕ್ತಿತ್ವ-ವಿಶೇಷಗಳು ಹಾಗೂ ಅವನೊಂದಿಗೆ ನೀವು ಕಳೆದ ಸಿಹಿ-ಕಹಿ ಘಟನೆ ಇವುಗಳನ್ನೆಲ್ಲ ನೀವು ನೆನಪಿಸಿಕೊಳ್ಳಬಹುದು, ವಿಚಾರ ಅಂದರೆ ನೆನಪು ಸೃಷ್ಟಿಸುವ ಈ ಚಿತ್ರಗಳು ಪ್ರೀತಿಯಲ್ಲ ಪ್ರೇಮವಲ್ಲ, ಮನಸ್ಸಿನ ಸಂಗತಿಗಳಿಂದ ಹೃದಯವನ್ನು ತುಂಬಿ ಪ್ರೀತಿಗೆ, ಪ್ರೇಮಕ್ಕೆ ಜಾಗವೇ ಸಿಗದ ಹಾಗೆ ಮಾಡುತ್ತೇವೆ. ಮಿತ್ರನ ಜೊತೆಗೆ ಇರುವಾಗ ನೀವು ಆತನ ಬಗ್ಗೆ ಯೋಚಿಸುವುದಿಲ್ಲ. ಆತನ ಅನುಪಸ್ಥಿತಿಯಲ್ಲಿ ಆತನ ಬಗ್ಗೆ ಯೋಚನೆ ಸುರುವಾಗುತ್ತದೆ. ಗತಕಾಲಕ್ಕೆ ಸೇರಿರುವ ದೃಶ್ಯ ಸನ್ನಿವೇಶಗಳನ್ನು ಪುನರುಚಿಸಲು ತೊಡಗುತ್ತೀರಿ. ಈ ಭೂತದ ಪುನರುಜ್ಜೀವನವನ್ನೇ ಪ್ರೀತಿ-ಪ್ರೇಮ ಎನ್ನುತ್ತೇವೆ. ಆದ್ದರಿಂದ ಬಹಳಷ್ಟು ಜನರಿಗೆ ಪ್ರೀತಿ ಎಂದರೆ ಸಾವು-ಬದುಕಿನ ನಿರಾಕರಣೆ ಆಗಿದೆ. ನಾವು ಭೂತದೊಂದಿಗೆ ಜೀವಿಸುತ್ತೇವೆ.
ವಿಚಾರವು ಭಿನ್ನತೆಯನ್ನುಂಟು ಮಾಡುವಂತಹುದು. ‘ಇದ್ದುದರ’ ಹಾಗು ‘ಇರಬೇಕಾದುದರ’ ಮಧ್ಯೆ ವಿಭಜನೆಯನ್ನು ವಿಚಾರ ಸೃಷ್ಟಿ ಮಾಡುತ್ತಿದೆ. ಕಾಲ, ದೇಶ, ದುಃಖ ಇತ್ಯಾದಿ ವಿಚಾರದ ಪ್ರಕ್ರಿಯೆಯಿಂದ ಹುಟ್ಟಿದಂತಹುಗಳು. ಸಾಮಾಜಿಕ ಸಂಬಂಧಗಳನ್ನು ಹಿಡಿದಿಟ್ಟರುವ ಈ ನೈತಿಕ ಚೌಕಟ್ಟು ಮನಸ್ಸಿನ ಸೃಷ್ಟಿ, ವಿಚಾರವು ಅನಿವಾರ್ಯವಾಗಿ ಸ್ವಾಧೀನ ಪಡಿಸಿಕೊಳ್ಳಬೇಕೆಂಬ ಅನಿಸಿಕೆಗೆ ಕಾರಣವಾಗುತ್ತದೆ.
ವಿಚಾರ ನಮ್ಮನ್ನು ಪ್ರೇಮಕ್ಕೆ ಕರೆದೊಯ್ಯುವುದಿಲ್ಲ ಪ್ರೇಮವನ್ನು ಬೆಳೆಸುವುದೂ ಇಲ್ಲ. ಹೂದೋಟ ಬೆಳೆಸಿದ ಹಾಗೆ ಪ್ರೇಮ-ಪ್ರೀತಿಗಳನ್ನು ಬೆಳಸಲಿಕ್ಕೆ ಬರುವುದಿಲ್ಲ. ಬೆಳೆಸಬೇಕೆಂಬ ಅಭಿಲಾಷೆಯೇ ವಿಚಾರದ ಚಟುವಟಿಕೆ. ಮನಸ್ಸು ಎಚ್ಚರದಿಂದ ಇದ್ದಾಗ, ಬದುಕಿನಲ್ಲಿ ಎಷ್ಟೆಲ್ಲ ದೊಡ್ಡ ಪಾತ್ರವಹಿಸುತ್ತದೆ ಎನ್ನುವುದು ಅರಿವಿಗೆ ಬರುತ್ತದೆ. ವಿಚಾರಕ್ಕೂ ಪ್ರೇಮಕ್ಕೂ ಸಂಬಂಧವಿಲ್ಲ, ವಿಚಾರಕ್ಕೆ ಸಂಬಂಧ ಪಡೆದಂತಹ ಸಂಗತಿಯಾದ ಪ್ರೇಮವನ್ನು ವಿಚಾರದಿಂದ ಅರಿಯಲು ಸಾಧ್ಯವೇ?
ಪ್ರೇಮವೆಂದರೆ ಯಾವುದಲ್ಲ ಎಂದು ತಿಳಿದುಕೊಳ್ಳುವುದರ ಮೂಲಕವೇ ಪ್ರೇಮವನ್ನು ಅರಿಯಬೇಕಾಗಿದೆ. ಅಂದರೆ ಪ್ರೇಮವನ್ನು ನೇತ್ಯಾತ್ಮಕವಾಗಿಯೇ ಅರಿಯಲು ಶಕ್ಯ. ಪ್ರೇಮವೆಂದರೆ ಒಬ್ಬ ವ್ಯಕ್ತಿಯ ಮೇಲೆ ಅಧಿಕಾರ ಸ್ವಾಮ್ಯ ಹೊಂದುವುದಲ್ಲ, ಆತನನ್ನು ಸ್ವಾಧೀನಪಡಿಸಿಕೊಳ್ಳುವುದಲ್ಲ. ಈ ಸ್ವಾಧೀನಪಡಿಸಿಕೊಳ್ಳುವಿಕೆಯೇ ಅಸೂಯೆಗೆ ಕಾರಣವಾಗುತ್ತದೆ. ಆದ್ದರಿಂದ ಇದು ಪ್ರೇಮ-ಪ್ರೀತಿ ಎಂದರೆ ಭಾವುಕತೆಯೂ ಅಲ್ಲ, ಭಾವನಾಮಯತೆಯೂ ಅಲ್ಲ. ಏಕೆಂದರೆ ಇವೆರಡೂ ಭಾವೋದ್ರೇಕಗಳು. ಆದರೆ ಪ್ರೇಮ ಭಾವೋದ್ರೇಕವಲ್ಲ.
ಪ್ರೇಮಿಸುವವನಿಗೆ ವೈರಿಗಳೇ ಇಲ್ಲ. ಅನುಕಂಪ, ಕ್ಷಮೆ, ಸ್ವಾಧೀನತೆಯ ಸಂಬಂಧಮಾಲೆ, ಅಸೂಯೆ, ಭಯ ಇವಾವೂ ಪ್ರೇಮವಲ್ಲ. ಇವೆಲ್ಲ ಮನಸ್ಸಿನ ಪರಿಕರಗಳು. ಆದ್ದರಿಂದ ಇವು ಪ್ರೇಮಕ್ಕೆ, ತನ್ಮೂಲಕ ಸೌಂದರ್ಯಕ್ಕೆ ಜನ್ಮ ನೀಡಲಾರವು. ಎಲ್ಲಿ ಆದರವಿಲ್ಲವೋ ಅಲ್ಲಿ ಪ್ರೇಮವಿರುವುದಿಲ್ಲ. ಸಾಮಾನ್ಯವಾಗಿ ನಮಗಿಂತ ಕೆಳಗಿನವರ ಬಗ್ಗೆ ನಮಗೆ ಅದರ, ಉದಾರತೆ ಇರುವದಿಲ್ಲವೆಂದು ನಾವು ಗಮನಿಸುತ್ತೇವೆ. ನಮಗಿಂತ ಮೇಲಿನವರ ಬಗ್ಗೆ ಆತ ಅಧಿಕಾರಿಯೇ, ಶ್ರೀಮಂತನೇ ಇರುವಂಥವರಿಗೆ – ನಮಗೆ ಆದರ ಇರುತ್ತದೆ.
ಯಾವುದನ್ನೂ ಹೊಂದುವ ಆಶೆ ಮನಸ್ಸಿನಲ್ಲಿ ಇರದಿದ್ದಾಗ, ಯಾವುದರ ಆರಾಧಕರೂ ನಾವು ಆಗದೆ ಇದ್ದಾಗ ಪ್ರೇಮ ಇರುತ್ತದೆ. ಈ ಬಗೆಯ ನಿಜವಾದ ಪ್ರೇಮ ಪ್ರೀತಿ ಒಂದೇ ಈ ಜಗತ್ತನ್ನು ಹುಚ್ಚಾಟ ಹಾಗೂ ಅವಿವೇಕಗಳಿಂದ ಬದಲಾಯಿಸಬಲ್ಲುದು. ಪ್ರೇಮ ಸಂವೇದನಾಶೀಲವಾದದ್ದು. ನಿಸರ್ಗಕ್ಕೆ ಮುಕ್ತವಾಗಿ ತೆರೆದುಕೊಂಡು ಸಂವೇದನಾಶೀಲನಾಗಿರುವುದು ಪ್ರೇಮದ ಒಂದಂಶ. ಪ್ರೇಮದ ಸಮಗ್ರತೆ ಮನಸ್ಸಿನ ಅಳವಿಗೆ ಸಿಗುವಂತಹದಲ್ಲ, ಮನಸ್ಸು ಸ್ವತಂತ್ರವಾಗಿರಬೇಕು. ಆದರೆ ನಮ್ಮ ಹೃದಯದ ತುಂಬ ಮನಸ್ಸಿನ ಸಂಗತಿಗಳೇ ತುಂಬಿವೆ. ನಾವು ನಮ್ಮ ಶ್ರಮ ಹಾಗೂ ವೇಳೆಗಳನ್ನು ಜೀವನಾಧಾರಕ್ಕೆ, ಜ್ಞಾನಸಂಗ್ರಹಕ್ಕೆ, ನಂಬಿಕೆಗಳ ಸಂವರ್ಧನೆಗೆ ನಾಡು-ನುಡಿಗಳ ಆರಾಧನೆಗೆ, ಸಮಾಜ ಸುಧಾರಣೆಯ ಚಟುವಟಿಕೆಗಳಿಗೆ, ಆದರ್ಶ ಹಾಗೂ ಸದ್ಗುಣಗಳ ಸಾಧನೆಗೆ ವ್ಯಯಿಸುತ್ತೇವೆ. ಮನಸ್ಸು ಸದಾ ನಿರತವಾಗಿರುವಂತೆ ನೋಡುತ್ತೇವೆ. ಇದರಿಂದ ಹೃದಯ ಬರಿದಾಗಿದೆ.
ಎಲ್ಲಿಯವರೆಗೆ ‘ನಾನು’ ಇರುತ್ತದೆಯೋ ಅಲ್ಲಿಯವರೆಗೆ ಪ್ರೇಮ ಇರುವದಿಲ್ಲ. ಸಂವೇದನಾ ಶೂನ್ಯತೆ, ನೆನಪು, ವಿಚಾರ, ಕಾರ್ಯೋನ್ಮುಖ ಇವೆಲ್ಲವುಗಳನ್ನು ಸಮಗ್ರವಾಗಿ ಗಮನಿಸಿ ಅರಿತುಕೊಂಡಾಗ, ಮನಸ್ಸು ಬರಿದಾದಾಗ, ಖಾಲಿಯಾದಾಗ ಪ್ರೇಮ ಪಲ್ಲವಿಸುತ್ತದೆ. ಪ್ರೀತಿಸುವಾಗ ಅಲ್ಲಿ ಕೇವಲ ಪ್ರೀತಿ ಮಾತ್ರ ಇರುತ್ತದೆ.
ಕೃಷ್ಣಮೂರ್ತಿಯವರ ವಿಚಾರಗಳು – ೫. ಭಯ
ಒಬ್ಬ ರಾಜನಿದ್ದ, ಆತ ನಿರಂಕುಶಮತಿ. ಆತನಿಗೆ ಬಗೆ ಬಗೆಯ ಬಟ್ಟೆಗಳನ್ನುಡುವ ಬಯಕೆ. ರಾಜ್ಯದಲ್ಲಿ ಡಂಗುರ ಸಾರಲಾಗುತ್ತದೆ. ಅತ್ಯಂತ ತೆಳುವಾದ ಬಟ್ಟೆಗಳ ತಯಾರಕರಿಗೆ ಬಹುದೊಡ್ಡ ಬಹುಮಾನ. ಒಂದು ಠಕ್ಕರ ತಂಡ ಅಂತಹ ಬಟ್ಟೆ ತಯಾರಿಸಲೋಸುಗ ರಾಜ್ಯದ ಬೊಕ್ಕಸದಿಂದ ಸಾಕಷ್ಟು ದುಡ್ಡನ್ನು ದೊರಕಿಸಿಕೊಳ್ಳುತ್ತದೆ. ನಿರ್ದಿಷ್ಟ ಸಮಯದ ನಂತರ ಆ ಠಕ್ಕರು ರಾಜನಿಗೆ ಅಂತಹ ಬಟ್ಟೆಯಿಂದ ತಯಾರಿಸಿದ ಉಡುಪನ್ನು ತೊಡಿಸುತ್ತಾರೆ.
ರಾಜನ ಮೆರವಣಿಗೆ ಹೊರಡುತ್ತದೆ. ರಾಜಧಾನಿಯ ಬೀದಿಯ ಎರಡೂ ಬದಿಗೆ ಮೆರವಣಿಗೆ ನೋಡಲು ಪ್ರಜೆಗಳು ಸೇರುತ್ತಾರೆ. ವಾಸ್ತವವಾಗಿ ಏನು ನಡೆದಿದೆಯೆಂಬುದರ ಅರಿವು ಎಲ್ಲ ಪ್ರಜೆಗಳಿಗೂ ಇದೆ. ಆದರೆ ಆ ಅರಿವು-ಭಯದ ಕಾರಣ ವ್ಯಕ್ತವಾಗುತ್ತಿಲ್ಲ.
ಆದರೆ ಒಂದು ಮಗು ನಿಷ್ಕಳಂಕ, ನಿಷ್ಪಾಪ ನಿರ್ಭೀತ ಮುಗ್ಧ ಮಗುವೊಂದು ಸಾರುತ್ತದೆ. “ರಾಜ ಬತ್ತಲೆ ಹೊರಟಿದ್ದಾನೆ” ಹತ್ತಿರವಿದ್ದ ಹಿರಿಯರು ಮಗುವಿನ ಬಾಯನ್ನು ಮುಚ್ಚುತ್ತಾರೆ. ನಾಗರಿಕ, ಸುಸಂಸ್ಕೃತವೆಂದು ತಮ್ಮನ್ನು ತಾವು ಕರೆದುಕೊಳ್ಳುತ್ತಿರುವ ಸದ್ಯದ ಧರ್ಮಗಳೆಲ್ಲ ಸಾರುತ್ತಿವೆ-ದಯೆಯೇ ಧರ್ಮದ ಮೂಲ’. ಆದರೆ ನಿಷ್ಪಾಪ-ನಿರ್ಭೀತ ಮಗುವೊಂದು ಸಾರುತ್ತಲೇ ಇದೆ, “ಭಯವೇ ಧರ್ಮದ ಮೂಲ”, ಆ ಮಗುವೇ ಜಿದ್ದು ಕೃಷ್ಣಮೂರ್ತಿ. ಜೇಡ ತಾನಿರಲು, ಬದುಕಲು ಸುಂದರವಾದ, ನಯವಾದ ಬಲೆಯೊಂದನ್ನು ನಿರ್ಮಿಸಿಕೊಳ್ಳುತ್ತದೆ. ಆದರೆ ಇನ್ನಿತರ ಕ್ರಿಮಿಕೀಟಗಳಿಗೆ ಆ ಬಲೆ ಮೃತ್ಯುಪಂಜರವಾಗುತ್ತದೆ.
‘ದಯೆಯೇ ಧರ್ಮದ ಮೂಲ’ ಎಂದು ಹೇಳುವ ಧರ್ಮಗಳೆಲ್ಲವೂ ಮಠ, ಮಂದಿರ, ಮಸೀದೆ, ಇಗರ್ಜಿ ವಿಹಾರಗಳನ್ನು ನಿರ್ಮಿಸಿಕೊಳ್ಳುತ್ತಲೇ ಇವೆ. ಅವು ಇನ್ನಿತರರಿಗೆ ಮೃತ್ಯುಕೂಪಗಳಾಗಿವೆ ಇದು ನೈಜ ಸಂಗತಿ.
ಜಗತ್ತಿನಲ್ಲಿ ಪ್ರತಿಯೊಬ್ಬರೂ ಒಂದಲ್ಲ ಒಂದು ಬಗೆಯ ಭಯದಿಂದ ಪೀಡಿತರಾಗಿ ಇರುತ್ತಾರೆ. ಚಿಕ್ಕವರಿಗೆ ತಂದೆ ತಾಯಿಗಳ ಭಯ, ಗುರುಗಳ ಭಯ, ಪರೀಕ್ಷೆಯಲ್ಲಿ ನಪಾಸಾಗುವ ಭಯ , ಆಟ-ಸ್ಪರ್ಧೆಗಳಲ್ಲಿ ಸೋಲಾಗುವ ಭಯ ಇತ್ಯಾದಿ. ದೊಡ್ಡವರಿಗೆ ಸಮಾಜದ ಭಯ,ಮರ್ಯಾದೆ ಹೋದೀತೆಂಬ ಭಯ, ದಿವಾಳಿ ಅದೇನೆಂಬ ಭಯ, ರೋಗ ರುಜಿನಗಳ ಭಯ, ಸಾವಿನ ಭಯ ಇತ್ಯಾದಿ.
ಭಯ ಎಂದರೇನು? ಭಯ ತನ್ನಷ್ಟಕ್ಕೇ ತಾನು ಒಂಟಿಯಾಗಿರದು. ಬೇರೊಂದರ ಅಸ್ತಿತ್ವದಲ್ಲಿ ಮಾತ್ರ ಇರುವದು ಶಕ್ಯ. ಭಯವು ಗೊತ್ತಿರುವ ಸಂಗತಿಗಳಿಗೆ ಸಂಬಂಧಪಟ್ಟಿದ್ದೇ ಹೊರತು ಗೊತ್ತಿರದಂತಹಕ್ಕೆ ಅಲ್ಲವೇ ಅಲ್ಲ. ವಿಚಾರಗಳನ್ನು ಕಳೆದುಕೊಳ್ಳುವ ಭಯ. ವೈದ್ಯಕೀಯ ಜ್ಞಾನವು ದೈಹಿಕ ನೋವನ್ನು ತಡೆಗಟ್ಟುವಲ್ಲಿ ಸಹಾಯ ಮಾಡುತ್ತದೆ. ನಂಬಿಕೆಗಳು ಮನಸ್ಸಿನ ನೋವನ್ನು ತಡೆಗಟ್ಟುವಲ್ಲಿ ಸಹಕರಿಸುತ್ತವೆ.
ಸಂಬಂಧಗಳ ಬಗ್ಗೆ ನಮ್ಮ ತಿಳುವಳಿಕೆ ಸಮಗ್ರವಾಗಿರದಿದ್ದಾಗ ಭಯ ಬರುತ್ತದೆ. ಸಂಬಂಧ ಕೇವಲ ವ್ಯಕ್ತಿ-ವ್ಯಕ್ತಿಗಳ ಮಧ್ಯೆ ಮಾತ್ರ ಅಷ್ಟೇ ಅಲ್ಲದೆ, ನಾವು ಹಾಗೂ ನಿಸರ್ಗ, ನಾವು ಹಾಗೂ ಸಂಪತ್ತು, ನಾವು ಹಾಗೂ ವಿಚಾರಗಳ ಮಧ್ಯೆಯೂ ಇರುವದು. ಈ ಎಲ್ಲ ಸಂಬಂಧಗಳನ್ನು ನಾವು ಸರಿಯಾಗಿ ಅರ್ಥಮಾಡಿಕೊಳ್ಳದೇ ಇದ್ದಾಗ ಭಯ ಅಲ್ಲಿರುತ್ತದೆ. ಅಂತರಂಗದಲ್ಲಿ ಆಳವಾಗಿ ಭಯದಿಂದ ಮುಕ್ತರಾದಾಗ ಮಾತ್ರ ವಿಭಿನ್ನ ವ್ಯಕ್ತಿತ್ವ ಹೊಂದಲು ಸಾಧ್ಯ.
ಭಯ ಮನಸ್ಸಿನ ಅರಳುವಿಕೆಯನ್ನು ತಡೆಯುತ್ತದೆ. ಕಟ್ಟಳೆಗಳನ್ನು ಪಾಲಿಸಿದಾಗ ವಿಚಾರ ನಿಲ್ಲುತ್ತದೆ. ಕಲಿಯುವಿಕೆ ಮನಸ್ಸು ಭಯದಿಂದ ಮುಕ್ತವಾದಾಗ ಮಾತ್ರ ಸಾಧ್ಯ. ಶಿಕ್ಷಣದ ಕಾರ್ಯ ಭಯವನ್ನು ತೆಗೆದು ಹಾಕುವದು. ಭಯ ವ್ಯಕ್ತಿಯನ್ನು ನಾಶಪಡಿಸುತ್ತದೆ. ಇದು ಗಾಯವಿದ್ದ ಹಾಗೆ ಆರೈಕೆ ಮಾಡದೆ ಹೋದರೆ ಹಾಳು ಮಾಡುತ್ತದೆ. ಯೋಗ್ಯ ಶಿಕ್ಷಣ ಭಯವನ್ನು ಕಿತ್ತೆಸೆಯಬೇಕು.
ಕೃಷ್ಣಮೂರ್ತಿಯವರ ವಿಚಾರಗಳು – ೬. ಅಹಂಕಾರ
ಸೌರಾಷ್ಟ್ರದ ಸೋಮನಾಥ ದೇವಾಲಯ ಕುವಿಖ್ಯಾತ ಘಜನಿಮಹಮ್ಮದನಿಂದ ಹಾಳಾಯಿತು. ಮೂರ್ತಿಭಂಜಕನೆಂದೇ ಆತ ಹೆಸರುವಾಸಿಯಾಗಿದ್ದಾನೆ. ಇಂದಿಗೂ ಕೂಡ ಬಲೂಚದಿಂದ ಬ್ರಹ್ಮದವರೆಗೆ, ಕನ್ಯಾಕುಮಾರಿಯಿಂದ ಕಾಶ್ಮೀರದವರೆಗೆ ತಿರುಗಾಡುವವರು ಭಿನ್ನ-ವಿಭಿನ್ನಗೊಂಡ ಅಸಂಖ್ಯ ಮೂರ್ತಿಗಳನ್ನು, ಪ್ರತಿಮೆಗಳನ್ನು, ಭಗ್ನ ಮಂದಿರಗಳನ್ನು ಕಾಣಬಹುದು.
ಪ್ರತಿಯೋರ್ವನೂ ತನ್ನ ಹಾಗೂ ಇತರರ ವಿಷಯವಾಗಿ ಪ್ರತಿಕ್ಷಣಕ್ಕೂ ಅಸಂಖ್ಯ ಪ್ರತಿಮೆಗಳನ್ನು ನಿರ್ಮಿಸಿಕೊಳ್ಳುತ್ತಲೇ ಇರುತ್ತಾನೆ. ಸದಾಕಾಲ ನಿರ್ಮಿತಗೊಳ್ಳುತ್ತಿರುವ ಇಂತಹ ಪ್ರತಿಮೆಗಳು ತಮ್ಮ ತಮ್ಮಲ್ಲಿಯೇ ಪರಸ್ಪರ ಸಂಬಂಧ ಸಂಪರ್ಕಗಳನ್ನು ಹೊಂದುತ್ತಿರುವುದರಿಂದ ಇಡೀ ಪ್ರಪಂಚದಾದ್ಯಂತ ಆದಿ-ಅಂತ್ಯದಿಂದ ಕಲಹ ಕೋಲಾಹಲ ಸುರುವಾಗಿದೆ.
ಅನಂತ ಕೋಲಾಹಲದ ಮಧ್ಯದಲ್ಲಿ ಶಾಂತಿ ಸಮಾಧಾನಗಳ ಸೆಲೆ ಚಿಮ್ಮುವುದೆಂಥು? ಆ ಸಾಧ್ಯತೆ ಇದೆಯೇ? ಖಂಡಿತವಾಗಿಯೂ ಸಾಧ್ಯವಿದೆ. ಅದು ಹೇಗೆ? ಈ ಅಸಂಖ್ಯ ಪ್ರತಿಮೆಗಳ ನಿರ್ಮಾಣ ಹಾಗೂ ಅವುಗಳಲ್ಲಿಯ ಪರಸ್ಪರ ಸಂಬಂಧ-ಸಂಪರ್ಕಗಳು ಕೊನೆಗೊಂಡಾಗ.
ಈ ಪ್ರತಿಮೆಗಳು ರಕ್ತ-ಬೀಜಾಸುರನ ವಂಶದವು. ಒಂದು ಕೊನೆಯಾಗುತ್ತಿರುವಂತೆಯೇ ಮತ್ತೆ ಅನೇಕ ಪ್ರತಿಮೆಗಳು ನಿರ್ಮಾಣವಾಗುತ್ತದೆ. ಆದರೆ ಈ ಪ್ರತಿಮೆಗಳ ನಿರ್ಮಾಪಕನ ಅಂತ್ಯವಾದರೆ? ಹಾಗಾದರೆ ಈ ನಿರ್ಮಾಪಕನಾರು? ಆ ನಿರ್ಮಾಪಕನೇ ಆ ಕೇಂದ್ರವೇ ‘ನಾನು’ ಎಂಬುದು. ಈ ‘ನಾನು’ ಎಂಬುದೇ ತುಂಡರಿಸಿ ಚೆಲ್ಲಿದರೆ ಪ್ರತಿಮೆಗಳ ಹುಟ್ಟೇ ಅಡಗುತ್ತದೆ. ಈ ‘ನಾನು’ ಎಂಬುದನ್ನು ತುಂಡರಿಸಿ ಚೆಲ್ಲಿದವನೊಬ್ಬನಿದ್ದಾನೆ. ಆತನ ಜೊತೆಗೆ ಹೊರಟರೆ ನಾವೂ ಕೂಡ ನಮ್ಮ ‘ನಾನು’ವನ್ನು ತುಂಡರಿಸಿ ಚೆಲ್ಲಬಹುದು. ಈ ‘ನಾನು’ ಎಂಬ ವಿಚಿತ್ರ ಕೇಂದ್ರವನ್ನು ಭೇದಿಸಿ ತುಂಡರಿಸುವ-ಭಂಜಿಸುವ ಮೂರ್ತಿ ಪ್ರತಿಮೆಭಂಜಕನೆಂದರೇನೇ ಜಿದ್ದು ಕೃಷ್ಣಮೂರ್ತಿ.
ಸೌಂದರ್ಯದ ಅನುಭೂತಿಯನ್ನು ನಾವು ಏಕೆ ಕಳೆದುಕೊಂಡಿದ್ದೇವೆ? ಇದಕ್ಕೆ ಕಾರಣ ನಮ್ಮ ಬಗ್ಗೆಯೇ ನಮಗೆ ಚಿಂತೆ. ಮನಸ್ಸು ನಿರ್ಮಿಸಿದ ಮೂರ್ತಿ ಸೌಂದರ್ಯವನ್ನು ಅನುಭವಿಸುವದಿಲ್ಲ. ನಾವು ಸ್ವಾರ್ಥಿಗಳಾಗಿದ್ದೇವೆ. ಸ್ವಾರ್ಥ-ಅಹಂಕಾರ ಇಲ್ಲದೆ ಇರಲು ಶಕ್ಯವೇ? ಶಿಕ್ಷಣದ ಕಾರ್ಯ ಪ್ರತಿಮೆ ನಿರ್ಮಾಣವನ್ನು ತಡೆಯುವದು. ಹುಟ್ಟಿನಿಂದ ಸಾವಿನವರೆಗೆ ಕಲಿಕೆ ನಿರಂತರವಾಗಿದೆ. ಸರಿಯಾದ ಶಿಕ್ಷಣವೆಂದರೆ ತನ್ನನ್ನು ತಾನು ಅರಿಯಲು ಸಿದ್ಧಪಡಿಸುವದು.ಕನ್ನಡಿಯಂತೆ ಪ್ರತಿನಿತ್ಯ ತನ್ನನ್ನು ತಾನು ಅರಿತಾಗ ಅರಿವು ಮೂಡಲು ಸಾಧ್ಯ. ಶಾಂತಿ ಹಾಗೂ ಏಕಾಗ್ರತೆಯಿದ್ದಾಗ ಅರಿವು ಮೂಡುವದು.
ಕೃಷ್ಣಮೂರ್ತಿಯವರ ವಿಚಾರಗಳು – ೭. ವಾಸ್ತವತೆ
ಪ್ರಪಂಚದಲ್ಲಿ ಅತಿ ಹೆಚ್ಚಿನ ಸಂಖ್ಯೆಯಲ್ಲಿ ಮುದ್ರಣಗೊಂಡು-ಪ್ರಸಾರದಲ್ಲಿರುವ ಗ್ರಂಥ ಯಾವುದೆನ್ನುವ ಒಂದು ಪ್ರಶ್ನೆಗೆ ಉತ್ತರಗಳು ಅನೇಕ. ಅವರವರ ಅಧಿಕೃತ ಧರ್ಮಗಳ ಪ್ರಕಾರ ಗೀತೆ, ಬೈಬಲ್‌-ಕುರಾನ್‌ ಹಾಗೂ ಇನ್ನೂ ಅನೇಕ. ಇವೆಲ್ಲವುಗಳನ್ನು ಮೀರಿ ನಿಲ್ಲುವ ಮನುಷ್ಯ ಮಾತ್ರ-ಪ್ರತಿಯೊಬ್ಬರ ಹತ್ತಿರವೂ ಇರುವ ಗ್ರಂಥ ಒಂದಿದೆ. ಮನುಷ್ಯನ ಹುಟ್ಟಿನೊಡನೆಯೆ ಆ ಗ್ರಂಥವೂ ಪ್ರಕಟವಾಗಿರುತ್ತದೆ. ಆ ಗ್ರಂಥದಲ್ಲಿ ಹಾಲು ಕಾಗದದ ಅಸಂಖ್ಯ ಪುಟಗಳು.ಆದರೆ ಪ್ರತಿ ಪುಟವೂ ಖಾಲಿ.
ದಿನ ಕಳೆದ ಹಾಗೆ ಮನುಷ್ಯ ಬೆಳೆದ ಹಾಗೆ ಪ್ರತಿ ಪುಟದಲ್ಲಿ ಅಳಿಸಲಾರದಂತಹ ಅಕ್ಷರಗಳ ಸಮೂಹ-ಅರ್ಥಾತ್‌ ಶಬ್ದ-ವಾಕ್ಯಗಳು ಮುದ್ರಣಗೊಳ್ಳುತ್ತಲೇ ಹೋಗುತ್ತವೆ. ಅವೇ ಕಾಮ-ಕ್ರೋಧ-ಲೋಭ- ಮೋಹ-ಮದ-ಮತ್ಸರಗಳು. ಆ ಶಬ್ದಗಳನ್ನೇ ನಾವು ಬಗೆಬಗೆಯ ವರ್ಣ ವಿನ್ಯಾಸಗಳಲ್ಲಿ ಶೃಂಗರಿಸಿ ಪರೋಪಕರ, ಪಾಂಡಿತ್ಯ, ಚಾತುರ್ಯ, ಧರ್ಮ ನೀತಿ, ದೇವರು, ಪ್ರೀತಿ, ಸೌಂದರ್ಯ, ಸತ್ಯ, ಶಿವ ಮುಂತಾಗಿ ಉಚ್ಛರಿಸುತ್ತೇವೆ.
ಎಂತಹ ಉದಾತ್ತ ಕಲ್ಪನೆಯ ಮೆರುಗನ್ನು ಕೊಟ್ಟರೂ ಅವುಗಳ ಮೂಲರೂಪ ಬದಲಾಗಲು ಸಾಧ್ಯವೇ ಇಲ್ಲ. ಉದಾತ್ತತೆಯ ಮೆರುಗನ್ನು, ಲೇಪವನ್ನು ಕೊಟ್ಟಂತೆ ಆ ಪುಟಗಳೇ ನಾಶವಾಗುತ್ತವೆಯಲ್ಲದೆ-ಮೂಲ ಮುದ್ರಣ ಮರೆಯಾಗಲಾರದು. ಸಾಂಪ್ರದಾಯಕವಾಗಿ ಅರಿಷಡ್ವರ್ಗಗಳೆಂದು ಕರೆಯಲ್ಪಡುವ ಈ ಶಬ್ದಗಳನ್ನು ಅಳಿಸುವ ದೆಂತು? ಅದು ಸಾಧ್ಯವೇ? ವಾಸ್ತವತೆ-ಯಥಾರ್ಥತೆಯೆಂಬ ರಬ್ಬರಿನಿಂದ ಉಜ್ಜಿದರೆ ಮಾತ್ರ ನಮ್ಮ ಬದುಕೆಂಬ ಗ್ರಂಥದ ಪುಟಗಳು ಹರಿಯದೇ-ನಾಶವಾಗದೇ ಸ್ವಚ್ಛ ಶುಭ್ರವಾಗಿ ಉಳಿಯುತ್ತವೆ. ಅಂತಹ ರಬ್ಬರ್ ಎಲ್ಲಿ ಸಿಗಬಹುದು? ಅದು ಆತನೇ ಜಿದ್ದು ಕೃಷ್ಣಮೂರ್ತಿ. ಆತನ ಜೊತೆಯಲ್ಲಿ ಹೊರಟರೆ ಖಂಡಿತವಾಗಿಯೂ ದೊರೆಯುತ್ತದೆ.
ಪ್ರಸ್ತುತ ಜಗತ್ತಿನಲ್ಲಿ ಜನರು ವಾಸ್ತವತೆಯಿಂದ ದೂರ ಸರಿಯುತ್ತಿದ್ದಾರೆ. ಇನ್ನೊಂದು ಉದಾಹರಣೆ: ಶಾಲೆಯಲ್ಲಿ ಪೌರಪ್ರಜ್ಞೆಯ ವಿಷಯವಾಗಿ ಮಗುವಿಗೆ ಗುರುಗಳು ಪಾಠ ಕಲಿಸಿದ್ದಾರೆ. ಕಾಲ್ದಾರಿಯ (ಫುಟ್‌ಪಾತ್‌) ಉದ್ದೇಶ-ಉಪಯೋಗ. ಪರೀಕ್ಷೆಯ ಮೊದಲು ಮನೆಯಲ್ಲಿ ತಂದೆ ಮಗುವಿಗೆ ಪಾಠದ ಉಜಳಣಿ ಪ್ರಾರಂಭಿಸಿ ಮತ್ತೆ ಪ್ರಶ್ನೆ ಕೇಳುತ್ತಾನೆ. ಕಾಲ್ದಾರಿ ನಿರ್ಮಿಸುವ ಉದ್ದೇಶವೇನು? ಅದನ್ನು ಏಕೆ ಹಾಗೂ ಹೇಗೆ ಉಪಯೋಗಿಸಬೇಕು?
ಮಗು ಊರನ್ನೆಲ್ಲ ಸುತ್ತಾಡಿರುತ್ತದೆ. ತಂದೆಗೆ ಮರುಪ್ರಶ್ನೆ ಮಾಡುತ್ತದೆ. “ಸತ್ತ ಉತ್ತರ ಹೇಳಲೇ? ಅಥವಾ ಜೀವಂತ ಉತ್ತರ ಹೇಳಲೇ?” ಎರಡನ್ನೂ ಹೇಳು ಎನ್ನುತ್ತಾನೆ ತಂದೆ. ಮಗು ಹೇಳುತ್ತದೆ. “ಸತ್ತ ಉತ್ತರ ಪಠ್ಯಪುಸ್ತಕದಲ್ಲಿದೆ. ಜೀವಂತ ಉತ್ತರ ಮಾತ್ರ ಹೇಳುತ್ತೇನೆ. ಕಾಲ್ದಾರಿ ನಿರ್ಮಿಸಿರುವ ಉದ್ದೇಶ-ಪಾದಚಾರಿಗಳು ಸುರಕ್ಷಿತವಾಗಿ ಅಡ್ಡಾಡುವದು, ಇನ್ನು ಅದರ ಉಪಯೋಗಗಳು ಮಾತ್ರ ಕೆಳಗಿನಂತಿವೆ.
೧. ದೊಡ್ಡ ವ್ಯಾಪಾರಸ್ಥರು ತಮ್ಮ ಅಂಗಡಿಯಲ್ಲಿಯ ಹೆಚ್ಚಿನ ಸಾಮಾನುಗಳನ್ನು ಪ್ರದರ್ಶನಕ್ಕಿಡುವದು.
೨. ಸಣ್ಣ ವ್ಯಾಪಾರಸ್ಥರು ತಮ್ಮ ಅಂಗಡಿಯನ್ನೇ ಇಡುವದು.
೩. ದೀನ-ದರಿದ್ರ ಭಿಕ್ಷುಕರು ವಸತಿ, ಅಡಿಗೆ, ಊಟ ಮಾಡುವದು.
೪. ಶ್ರೀಮಂತವರ್ಗದವರು ತಮ್ಮ ತಮ್ಮ ವಾಹನಗಳನ್ನು ನಿಲ್ಲಿಸುವದು
೫. ಅಜ್ಞರು ಮಲ-ಮೂತ್ರ ಮಾಡುವದು.
೬. ಅನುಕೂಲವಿಲ್ಲದವರು ಸ್ನಾನ ಮಾಡುವದು-ಬಟ್ಟೆ ಒಗೆಯುವದು, ಮುಸುರೆ ಚೆಲ್ಲುವದು ಹಾಗೂ ಇನ್ನೂ ಅನೇಕ ಎಲ್ಲವನ್ನೂ ಹೇಳಲೇ?
ತಂದೆ ಮೌನವಾಗುತ್ತಾನೆ. ಜೀವನವೇ ಸೌಂದರ್ಯವೆಂಬುದನ್ನು ಮರೆತು ನಮಗೆಲ್ಲ ದೇವರು-ಧರ್ಮ-ಸತ್ಯ-ಪ್ರೀತಿ ಎಂಬೆಲ್ಲ ವಿಷಯಗಳು ಸಮಸ್ಯೆಗಳೇ ಆಗಿವೆ. ಜೀವಂತ ಸಮಸ್ಯೆಗಳು. ಈ ಜೀವಂತ ಸಮಸ್ಯೆಗಳಿಗೆ ನಾವು ಉತ್ತರ ಹುಡುಕುತ್ತಿದ್ದೇವೆ. ಶ್ರುತಿ, ಸ್ಮೃತಿ, ಶಾಸ್ತ್ರ, ಪುರಾಣ-ತತ್ವ-ಸಿದ್ಧಾಂತಗಳಲ್ಲಿ. ಅಲ್ಲಿ ಉತ್ತರಗಳು ಸಿಗಬಹುದು. ಆದರೆ ಅವೆಲ್ಲ ಸತ್ತ ಉತ್ತರಗಳು. ಸತ್ತ ಉತ್ತರಗಳಿಂದ ಜೀವಂತ ಸಮಸ್ಯೆ ಬಿಡಿಸಲು ಸಾಧ್ಯವೇ ಇಲ್ಲ. ಹಾಗಾದರೆ ಈ ಎಲ್ಲ ಸಮಸ್ಯೆಗಳಿಗೆ ಜೀವಂತ ಉತ್ತರವೇನು? ವಾಸ್ತವಿಕತೆಯನ್ನು ಯಥಾರ್ಥತೆಯನ್ನು ಈಗ ಸದ್ಯ ಏನಿದೆಯೋ ಅದನ್ನೇ ತಿಳಿಯುವುದು.
ಪ್ರತಿನಿಮಿಷವೂ ನಾವು ಏನನ್ನು ಓದುತ್ತೇವೆ. ಏನು ಮಾತನಾಡುತ್ತೇವೆ, ಹೇಗೆ ವರ್ತಿಸುತ್ತೇವೆ, ಪರಸ್ಪರ ಸಂಬಂಧ-ಸಂಪರ್ಕಗಳನ್ನು ಏಕೆ ಹೇಗೆ ಬದಲಾಯಿಸುತ್ತೇವೆ ಎಂಬುದನ್ನೆಲ್ಲ ವಾಸ್ತವತೆಯ ತಿಳಿವೆಂಬ ಒರೆಗಲ್ಲಿಗೆ ತಿಕ್ಕಿದಾಗ ಯಾವುದೇ ಬೇಕು ಬೇಡಗಳಿಲ್ಲದೆ, ಪೂರ್ವಗ್ರಹವಿಲ್ಲದೆ, ಕೂಲಂಕಷವಾಗಿ, ಸ್ವೀಕಾರ ನಿರಾಕರಣೆಗಳಿಲ್ಲದೆ ನಿಂದನೆ -ಸಮರ್ಥನೆಗಳಿಲ್ಲದೆ, ಕಟು ವಾಸ್ತವತೆಯನ್ನರಿತಾಗ-ಅಂತಹ ಅರಿವಿನಲ್ಲಿ ಇಡೀ ಜೀವನವನ್ನು ಪರಾಮರ್ಶೆಗೊಳಪಡಿಸಿದಾಗ ಆ ಅರಿವಿನ ಆಳದಲ್ಲಿ ಅಂತಃಶೀಲತೆಯ ಪಾವನ ಸೆಲೆ ಚಿಮ್ಮುತ್ತದೆ.
ಈ ಸೆಲೆಯ ಪ್ರವಾಹದೆದುರು ‘ನಾನು’ ‘ನನ್ನದು’, ‘ನೀನು’-‘ನಿನ್ನದು’. ಅವನು-ಅವನದು ಎಂಬ ವಿಭಜನೆಯ ಕಲ್ಮಶವೆಲ್ಲ ತೊಳೆದು ಹೋಗುತ್ತದೆ. ಆಗ ಉಳಿಯುವುದೇನು? ಅದನ್ನಾರು ಹೇಳಬಲ್ಲರು? ಈ ನಾನು ನನ್ನದು ಎಂಬ ಸೀಮೆಯನ್ನು ದಾಟಬೇಕೆಂಬ ಆದಮ್ಯ ಫಲ ನಿಮ್ಮಲ್ಲಿದೆಯೆ? ಜಿದ್ದು ಕೃಷ್ಣಮೂರ್ತಿಯ ಜೊತೆ ಜೀವನದ ಪರಿಶೋಧನೆಯ ಪ್ರವಾಸ ಪ್ರಾರಂಭಿಸಬೇಕು.
ಕೃಷ್ಣಮೂರ್ತಿಯವರ ವಿಚಾರಗಳು – ೮. ಸರಳತೆ.
ಸರಳತೆ ಎಂದರೆ ಹೆಚ್ಚಿನ ಜನರು ಬಾಹ್ಯದಲ್ಲಿ ವ್ಯಕ್ತಗೊಂಡಿರುವ ವೇಷ-ಭೂಷಣಗಳಿಗಷ್ಟೇ ಸೀಮಿತಗೊಳಿಸುತ್ತಾರೆ. ಇನ್ನು ಕೆಲವರು ಇಂದು ಬದುಕು ತುಂಬ ಸಂಕೀರ್ಣವಾಗುತ್ತ ಹೋಗಿರುವುದರಿಂದ, ಚಹಾ-ಕಾಫಿ ಕುಡಿಯುವದನ್ನು , ದುಬಾರಿ ಬಟ್ಟೆ ಬರೆ ತೊಡುವುದನ್ನು, ಚಿನ್ನಾಭರಣಗಳನ್ನು ಧರಿಸುವದನ್ನು ಬಿಡುವುದನ್ನೇ “ಸರಳತೆ” ಎಂದು ಭಾವಿಸಿಕೊಂಡಿರುತ್ತಾರೆ. ಇನ್ನೂ ಕೆಲವರು ಆಸ್ತಿ-ಪಾಸ್ತಿ ಇಲ್ಲದೆ, ಮನೆ-ಮಠ ಇಲ್ಲದೆ, ಕೌಪೀನ ಧಾರಿಯಾಗಿ ಕೆಲವೇ ವಸ್ತುಗಳನ್ನು ಹೊಂದಿರುವುದಕ್ಕೆ ಸರಳತೆ ಎಂದು ತಿಳಿದುಕೊಂಡಿರುತ್ತಾರೆ. ಹಲವಾರು ಸಂತರು, ಗುರುಗಳು ಇದೇ ತರಹ ಪ್ರತಿಯೊಂದನ್ನು ತ್ಯಜಿಸಿದ್ದಾರೆ. ಆದರೆ ಅದರಿಂದ ಸರಳತೆ ಸಾಧ್ಯವಾಗುವುದಿಲ್ಲ. ಇವೆಲ್ಲ ಸರಳತೆಯ ಅಂಶಗಳಾದರೂ ಇವು ನಿಜವಾದ ಸರಳತೆ ಅಲ್ಲ.
ಮೂಲಭೂತವಾದ ನಿಜವಾದ ಸರಳತೆ ಅಂತರಿಕವಾಗಿ ಬರಬೇಕು. ಅನಂತರ ಬಹಿರಂಗದಲ್ಲಿ ವ್ಯಕ್ತಗೊಳ್ಳಬೇಕು. ತನ್ನನ್ನು ತಾನು ಅರಿತುಕೊಳ್ಳುವುದರ ಅರ್ಥವಂತಿಕೆಯನ್ನು ಪ್ರತಿಯೊಬ್ಬನೂ ಸ್ವತಃ ಕಂಡುಕೊಂಡಾಗಲೇ ಅತ್ಯಂತ ಅವಶ್ಯವಿರುವ ಈ ಸರಳತೆಯನ್ನು ಅರಿಯಬಹುದು. ತನ್ನನ್ನು ಸುತ್ತಿರುವ ನೂರಾರು ಅಡ್ಡಿ-ಆತಂಕಗಳನ್ನು ಭಯ-ಆಸೆಗಳನ್ನು ಅರಿತಾಗ ಮಾತ್ರವೇ ಪ್ರತಿಯೊಬ್ಬನೂ ಆಂತರ್ಯದಲ್ಲಿ ಸರಳನಾಗಬಲ್ಲ. ಆದರೆ ದುರ್ದೈವದ ಮಾತೆಂದರೆ ನಮ್ಮಲ್ಲಿ ಅನೇಕರು ಜನರಿಂದ, ವಿಚಾರಗಳಿಂದ, ಆಸ್ತಿ-ಪಾಸ್ತಿಗಳಿಂದ ಸದಾ ಸುತ್ತುವರಿಯಲ್ಪಟ್ಟಿರಬೇಕು. ಇಲ್ಲದಿದ್ದರೆ ಅವರಿಗೆ ತಾವು ಇದ್ದಂತೆ ಅನಿಸುವದೇ ಇಲ್ಲ, ನಮಗೆ ಬುದ್ಧಿವಂತರೆಂದರೆ ಖುಶಿ. ಹೊರಗೆ ತುಂಬ ಸರಳವಾಗಿ ಕಂಡರೂ ಅಂತರ್ಯದಲ್ಲಿ ನಾವು ಬಂಧಿಗಳೇ. ನಮ್ಮ ಆಶೆ, ಕನಸು, ಆದರ್ಶ ಗುರಿ ಇತ್ಯಾದಿಗಳಿಂದ ನಾವು ಅಂತರಂಗದಲ್ಲಿ ಸೆರೆಗೊಳಗಾಗಿದ್ದೇವೆ. ಇವುಗಳಿಂದ ಬಿಡುಗಡೆ ಪಡೆದ ವಿನಃ ಸರಳತೆ ಶಕ್ಯವಿಲ್ಲ.
ಸರಳತೆ ಎಂದರೆ ಒಂದು ನಂಬಿಕೆಗೆ ಅಂಟಿಕೊಂಡಿರುವುದಲ್ಲ. ನಂಬಿಕೆಯ ಸ್ವರೂಪ, ಅದರ ಸಕಲ ಪ್ರಕ್ರಿಯೆಗಳನ್ನು ಅರಿಯುವುದರಿಂದ ಅಸಾಧಾರಣವಾದ ಬಿಡುಗಡೆ ಉಂಟಾಗುತ್ತದೆ. ನಂಬಿಕೆಯಿಂದ ಬಿಡುಗಡೆ ಹೊಂದಿದಾಗ ಸರಳತೆ ಇರುತ್ತದೆ. ಆದರೆ ಈ ಸರಳತೆಗೆ ಧೀಮಂತಿಕೆ ಬೇಕು. ಧೀಮಂತನಾಗಲು ತನ್ನ ಅಡ್ಡಿ-ಆತಂಕಗಳ ಬಗ್ಗೆ, ಆ ವ್ಯಕ್ತಿಗೆ ಅರಿವು-ಎಚ್ಚರ ಇರಬೇಕು. ಇದಕ್ಕಾಗಿ ಆತ ಸದಾ ನಿರೀಕ್ಷಿಸುತ್ತ, ಗಮನಿಸುತ್ತ ಇರಬೇಕು. ಅಂತಿಮವಾಗಿ ಒಬ್ಬಾತ ಆಂತರ್ಯದಲ್ಲಿ ಹೇಗಿದ್ದಾನೆ ಎನ್ನುವದು ಸುತ್ತಲಿನ ಸಮಾಜವನ್ನು ಪ್ರಭಾವಿತಗೊಳಿಸುತ್ತದೆ.
ನಮ್ಮ ಸುತ್ತಲಿನ ರೂಪ ನಮ್ಮ ಅಂತರಂಗದ್ದೇ ಪ್ರತಿರೂಪ. ಆದ್ದರಿಂದ ಈ ಹೊರಗಿನದನ್ನು ಅರ್ಥಮಾಡಿಕೊಳ್ಳಬೇಕಿದ್ದರೆ ನಮ್ಮ ಒಳಗಿನದನ್ನು ನಾವು ಅರ್ಥಮಾಡಿಕೊಳ್ಳಬೇಕು. ಈ ಅಂತರಂಗದ್ದನ್ನು ಅರಿಯಲು ಬಹಿರಂಗದ ವಾಸ್ತವತೆಯನ್ನು ಅರಿಯುವುದರಿಂದ ಮಾತ್ರ ಶಕ್ಯ. ನಮ್ಮೊಳಗಿನದು ನಮ್ಮ ಅರಿವಿಗೆ ಬರುತ್ತ ಹೋದಂತೆ ನಾವು ಹೆಚ್ಚು ಹೆಚ್ಚು ಸಂವೇದನಾಶೀಲರೂ, ಸ್ವತಂತ್ರರೂ ಆಗುತ್ತೇವೆ. ಈ ಸರಳತೆ ಅಂತರಂಗದ ಸರಳತೆಯು ಸಂವೇದನಾಶೀಲತೆಯನ್ನು ಹುಟ್ಟಿಸುವುದರಿಂದ ಅತ್ಯಂತ ಮಹತ್ವವಾದದ್ದು. ಚುರುಕುತನ, ಸಂವೇದನಾಶೀಲತೆ, ಅರಿವಿನೆಚ್ಚರ ಇರದಂತಹ ಮನಸ್ಸು ಏನನ್ನೂ ಸೃಜಿಸಲಾರದಂತಹ ಅಸಾಹಯಕತೆಯಲ್ಲಿರುತ್ತದೆ.
ನಮ್ಮ ಸಾಮಾಜಿಕ, ರಾಜಕೀಯ, ಧಾರ್ಮಿಕ ಸಮಸ್ಯೆಗಳು ಎಷ್ಟು ಸಂಕೀರ್ಣಗೊಂಡಿವೆಯೆಂದರೆ ಅಸಾಧಾರಣ ಬುದ್ಧಿವಂತಿಕೆಯಿಂದಲ್ಲ ಕೇವಲ ಸರಳತೆಯಿಂದ ಮಾತ್ರ ಅವೆಲ್ಲವನ್ನೂ ಬಗೆಯಹರಿಸಬಲ್ಲೆವು. ಸರಳ ಮನುಷ್ಯ ಹೆಚ್ಚು ನೇರವಾಗಿ ಅರಿಯಬಲ್ಲನು. ನಮ್ಮ ಮನಸ್ಸಿನ ಅನಂತ ಸ್ವರೂಪವನ್ನು ಸದಾ ಗಮನವಿಟ್ಟು ಅರಿಯುವುದರಿಂದ ಈ ಸರಳತೆ ಬರುತ್ತದೆ.
ಸರಳವಾಗಿರದೆ ಮರ-ಗಿಡ-ಹಕ್ಕಿ, ಪರ್ವತ, ಗಾಳಿ ಇತ್ಯಾದಿ ನಮ್ಮ ಸುತ್ತಲಿನ ಯಾವುದಕ್ಕೂ ಸಂವೇದನಾಶೀಲರಾಗಿರಲು ಶಕ್ಯವಿಲ್ಲ. ಸರಳವಾಗಿರದೆ ಪ್ರತಿಯೊಂದರ ಆಂತರ್ಯದ ಧ್ವನಿಯನ್ನು ಆಲಿಸಲು ಶಕ್ಯವಾಗುವುದಿಲ್ಲ. ನಮ್ಮಲ್ಲಿ ಹೆಚ್ಚು ಜನ ಕೇವಲ ಮನಸ್ಸಿನ ಜಾಗೃತ ಪ್ರಜ್ಞಾಮಟ್ಟದಲ್ಲಿ ಮಾತ್ರ ಸರಳವಾಗಿರಲು, ವಿಚಾರವಂತರಾಗಿರಲು ಒತ್ತಾಯ ಪೂರ್ವಕವಾಗಿ ಯತ್ನಿಸುತ್ತಿರುತ್ತೇವೆ. ಸರಳತೆ ಪಡೆಯಲು ಅಂತರಂಗದಲ್ಲಿ ಯಾವುದೇ ನಿರ್ಬಂಧ, ಅಡ್ಡಿ ಇರಕೂಡದು.
ಬದುಕಿನ ಎಲ್ಲ ಸಂಗತಿಗಳನ್ನು ಹೊಚ್ಚ ಹೊಸದಾಗಿ ಕಾಣುವ ಸಾಮರ್ಥ್ಯ ಪ್ರತಿಯೊಬ್ಬನಲ್ಲಿರಬೇಕು. ನೇರ ಅನುಭವ, ಅರಿವುಗಳಿಂದ ಮಾತ್ರ ನಮ್ಮ ಸಮಸ್ಯೆಗಳ ಪರಿಹಾರ ಶಕ್ಯ. ಈ ನೇರ ಅನುಭವಕ್ಕೆ ಸರಳತೆ ಬೇಕು. ಅಂದರೆ ಸಂವೇದನಾಶೀಲತೆ ಬೇಕು. ಜ್ಞಾನದ ಭಾರದಿಂದ ಮನಸ್ಸು ಮಂಕಾಗುತ್ತದೆ. ಭೂತ-ಭವಿಷ್ಯಗಳ ಪ್ರಜ್ಞೆಯಿಂದಲೂ ಮನಸ್ಸು ಮಂಕಾಗುತ್ತದೆ. ಈ ವರ್ತಮಾನದಲ್ಲಿ ಇದ್ದುದನ್ನು ಗಮನಿಸಿ ಅರಿಯುವ ಸಾಮರ್ಥ್ಯವುಳ್ಳ ಮನಸ್ಸು ಮಾತ್ರ ನಮ್ಮ ಪರಿಸರದ ಎಲ್ಲ ಒತ್ತಡಗಳನ್ನೂ ಎದುರಿಸಬಲ್ಲದು.
ಸರಳತೆ ಇರುವ ಮನುಷ್ಯನೇ ನಿಜವಾದ ಧಾರ್ಮಿಕ ವ್ಯಕ್ತಿ. ಆತನಿಗೆ ಆಗಬೇಕಾದ್ದು ಏನೂ ಇಲ್ಲ. ಏಕೆಂದರೆ ಅಂಥ ಸ್ಥಿತಿಯಲ್ಲಿ ಅಸಾಧಾರಣ ಗ್ರಹಣಶಕ್ತಿ ಇರುತ್ತದೆ. ಭಯ, ನಿರ್ಬಂಧ, ಏನೋ ಆಗಬೇಕು ಎಂಬ ತಹತಹ, ಯತ್ನ ಯಾವುದೂ ಇರದ ಕಾರಣ ಅದು ಸತ್ಯ ಅಥವಾ ದೇವರು ಅಥವಾ ಆನಂದ ಎನ್ನುವಂಥಾದ್ದನ್ನು ಸ್ವೀಕರಿಸಲು ಪಾತ್ರತೃವನ್ನು ಪಡೆದುಕೊಳ್ಳುತ್ತದೆ.
ಕೃಷ್ಣಮೂರ್ತಿಯವರ ವಿಚಾರಗಳು – ೯. ಶಿಕ್ಷಣ
ಮಾನವನ ಮನಸ್ಸಿನ ಬದಲಾವಣೆಗೆ ಮತ್ತು ಹೊಸ ಸಂಸ್ಕೃತಿಯ ಉಗಮಕ್ಕೆ ಶಿಕ್ಷಣ ಬಹಳ ಮಹತ್ವದ್ದು ಎಂದು ಜೆ.ಕೆ. ನಂಬುತ್ತಾರೆ. ಮಗು ಮೂಲಭೂತ ಬದಲಾವಣೆ ಹೊಂದುತ್ತಿರುವಾಗ ತನ್ನ ವಿಚಾರ ಭಾವನೆಗಳು ಹಾಗೂ ಕೃತಿ ಕುರಿತು ಎಚ್ಚರದಿಂದಿರುವುದು ಅವಶ್ಯ. ಈ ಎಚ್ಚರವು ಮಾನವ ನಿಸರ್ಗದ ಜೊತೆ ಸರಿಯಾದ ಸಂಬಂಧ ಹೊಂದಲು ಸಹಕಾರಿಯಾಗುತ್ತದೆ. ಆಧುನಿಕ ಸಂಕೀರ್ಣ ಸಮಾಜಕ್ಕೆ ಮಾನವ ಹೊಂದಿಕೊಳ್ಳುವಂತೆ ಮಾಡಲು ಈಗಿನ ಶಿಕ್ಷಣ ಪದ್ಧತಿ ಸೋತಿದೆ. ಹೆಚ್ಚುತ್ತಿರುವ ಬಡತನ, ಪರಿಸರದ ಅಸಮತೋಲನ, ಹಸಿವು, ಹಿಂಸೆ ಮಾನವನಿಗೆ ಚಿಂತಿಸುವಂತೆ ಮಾಡಿವೆ. ಶಿಕ್ಷಣಕ್ಕೆ ಹೊಸ ದೃಷ್ಟಿಕೋನ ಅವಶ್ಯವಿದೆ. ಕೃಷ್ಣಮೂರ್ತಿ ಸಂಸ್ಕೃತಿಯ ಮೂಲವನ್ನೇ ಪ್ರಶ್ನಿಸುತ್ತಾರೆ. ಅವರ ಮಾರ್ಗ ಹೊಸ ಮೌಲ್ಯಗಳನ್ನು ಪ್ರತಿಪಾದಿಸುತ್ತದೆ. ಹಾಗೂ ಹೊಸ ನಾಗರಿಕತೆಯನ್ನು ಸೃಷ್ಟಿಸುತ್ತದೆ.
ಧಾರ್ಮಿಕ ಭಾವನೆ ಹಾಗೂ ವೈಜ್ಞಾನಿಕ ಮನೋಭಾವ ಒಕ್ಕಟ್ಟಾಗಿ ಇದ್ದಾಗ ಮಾತ್ರ ಹೊಸ ಮನಸ್ಸು ಆವಿರ್ಭವಿಸುವದು. ಜ್ಞಾನ ಹಾಗೂ ಬುದ್ಧಿಶಕ್ತಿ ಎರಡೂ ಪ್ರಗತಿಗೆ ಅವಶ್ಯ. ತೀಕ್ಷ್ಣವಾದ, ಸ್ಪಷ್ಟವಾದ ಖಚಿತ ಮನಸ್ಸು ಅವಶ್ಯವಿದೆ. ವಿಶ್ವಾದ್ಯಂತ ಶಿಕ್ಷಣವೇತ್ತರಿಗೆ ಕಾಡುವ ಸಮಸ್ಯೆಯೆಂದರೆ ಸ್ವಾತಂತ್ಯ್ರ ಹಾಗೂ ಶಿಸ್ತಿನ ಸಮಸ್ಯೆ, ವಿದ್ಯಾಥಿ ಸ್ವಾತಂತ್ಯ್ರದಲ್ಲಿ ಬೆಳೆಯತಕ್ಕದ್ದು ಆದರೆ ಒಂದು ಆಳವಾದ ಅಂತರಿಕ ಶಿಸ್ತು ಕೂಡ ಬೆಳೆಸಿಕೊಳ್ಳತಕ್ಕದ್ದು. ಶಿಸ್ತು ಸ್ವಾತಂತ್ಯ್ರದ ಬೇರು. ಸ್ವಾತಂತ್ಯ್ರ ಕ್ಷಣದಿಂದ ಕ್ಷಣಕ್ಕೆ ಜೀವಿಸುವಾಗ ಹೊಸದಾಗುತ್ತದೆ.
ವಿದ್ಯಾರ್ಥಿ ಶಾಲೆಯಲ್ಲಿ ಕಲಿಯುವ ವರ್ಷಗಳು ಸುವಾಸನೆ ಹಾಗೂ ಸಂತೋಷದಿಂದ ಕೂಡಿರಬೇಕು. ಸ್ಪರ್ಧೆ ಅಧಿಕಾರ ಇಲ್ಲದಾಗ ಮಾತ್ರ ಇದು ಸಾಧ್ಯವಾಗುತ್ತದೆ. ಪುರಾತನ ಗುರು-ಶಿಷ್ಯ ಪರಂಪರೆಗೆ ಭಿನ್ನವಾಗಿ ಜೆ.ಕೆ. ಗುರು-ಶಿಷ್ಯರು ಸಮಾನಾಂತರವಾಗಿ ಕಲಿಯುವ ಪ್ರಕ್ರಿಯೆಯಲ್ಲಿ ಪಾಲ್ಗೊಳ್ಳುತ್ತಾರೆ ಎಂದು ತಿಳಿಸುತ್ತಾರೆ.
ಜೆ.ಕೆ. ಪ್ರಕಾರ ಶಿಕ್ಷಃಣವೆಂದರೆ ಕೇವಲ ಗ್ರಂಥಗಳಿಂದ ಪಡೆದ ವಿಷಯಗಳನ್ನು ಸ್ಮರಣೆಯಲ್ಲಿ ಇಟ್ಟುಕೊಳ್ಳುವುದಲ್ಲ. ಆದರೆ ಯಾವರೀತಿ ಗ್ರಂಥಗಳನ್ನು ನೋಡಬೇಕು ಎಂದು ಅರಿಯುವುದು. ಶಿಕ್ಷಣವೆಂದರೆ ಕೇವಲ ಪದವಿ ಪಡೆದು, ನೌಕರಿ ಹಿಡಿದು, ಲಗ್ನವಾಗಿ ಧನ ಸಂಪಾದನೆ ಮಾಡುವುದಲ್ಲ. ಆದರೆ ಪಕ್ಷಿಗಳ ಸಂಗೀತವನ್ನು ಕೇಳುವುದು, ಆಕಾಶವನ್ನು ನೋಡುವುದು, ಮರದ ಅಪ್ರತಿಮ ಸೌಂದರ್ಯವನ್ನು ಸವಿಯುವುದು, ಅವುಗಳೊಡನೆ ಸಂವೇದನಾಶೀಲರಾಗಿರುವುದು-ಅವುಗಳ ಸ್ಪರ್ಶದಲ್ಲಿರುವದು. ದೊಡ್ಡವರಾದಂತೆ ಈ ಕೇಳುವ, ನೋಡುವ ಶಕ್ತಿ ಕ್ಷೀಣಿಸುತ್ತದೆ. ಚಿಂತೆಗಳು ಆಕ್ರಮಿಸುತ್ತವೆ. ಮಾನವ ಸ್ವಾರ್ಥಿ, ಮಹಾತ್ವಾಕಾಂಕ್ಷಿ, ಆಶೆಬುರುಕ ಹಾಗೂ ಅಸೂಯಾಪರನಾಗುತ್ತಾನೆ. ಭೂಮಿಯು ಸೌಂದರ್ಯವನ್ನು ಕಳೆದುಕೊಳ್ಳುತ್ತದೆ. ಜಗತ್ತು, ಹಿಂಸೆ, ಯುದ್ಧ, ಬಡತನದಿಂದ ಹುಚ್ಚಾಗಿದೆ. ವಿದ್ಯಾರ್ಥಿ ಇಂತಹ ಜಗತ್ತನ್ನು ಎದುರಿಸಲು ಸಜ್ಜಾಗಬೇಕು.
ಮಾನವ ಧರ್ಮದಲ್ಲಿ ನಂಬಿಕೆ ಕಳೆದುಕೊಂಡಿದ್ದಾನೆ. ತರುಣರಾದ, ಮುಗ್ಧರಾದ ಹೊಚ್ಚ ಹೊಸ ತರುಣರು ಮಾತ್ರ ಭೂಮಿಯ ಸೌಂದರ್ಯವನ್ನು ಕಾಣಬಹುದು. ದೊಡ್ಡವರಾದಾಗ ಬಹಳಷ್ಟು ವಿದ್ಯಾರ್ಥಿಗಳು ಜಗತ್ತಿನ ರೀತಿ-ನೀತಿಗಳಿಗೆ ಹೊಂದಿಕೊಳ್ಳುತ್ತಾರೆ. ಕೆಲವರು ಸಮಾಜದಿಂದ ದೂರ ಸರಿಯುತ್ತಾರೆ, ತರುಣರು ಸಮಾಜವನ್ನು ಬದಲಾಯಿಸಬೇಕು. ವಿದ್ಯಾರ್ಥಿ ಹಳೆಯ ಮೌಲ್ಯಗಳಾದ ಹಣ, ಅಧಿಕಾರ, ಪ್ರತಿಷ್ಠೆ, ಸ್ಥಾನಗಳಿಗೆ ಅಂಟಿಕೊಳ್ಳಬೇಕೋ ಅಥವಾ ನಿರೀಕ್ಷಣೆ, ನೋಟ,ಸುತ್ತಮುತ್ತಲಿನ ಆಗುಹೋಗುಗಳನ್ನು ಆಲಿಸುವುದು ಹಾಗೂ ಕಾಳಜಿವಹಿಸುವ ಜನರನ್ನು ಪ್ರೀತಿಸುವ ವ್ಯಕ್ತಿತ್ವ ಹೊಂದಬೇಕು? ನಿರ್ಧಾರ ತರುಣರ ಮೇಲಿದೆ.
ಗಮನವಿಟ್ಟು ನೋಡಿದಾಗ ವಸ್ತುಗಳು ಸ್ಪಷ್ಟವಾಗಿ ಕಾಣುತ್ತವೆ. ಗಮನದಲ್ಲಿ ಎಲ್ಲ ವಸ್ತುಗಳನ್ನು ನೋಡಲು ಸಾಧ್ಯ. ಗಮನ ಅಥವಾ ಎಚ್ಚರ ಅತಿ ಪ್ರಾಮುಖ್ಯವಾದುದು. ಶಿಕ್ಷಣದ ಉದ್ದೇಶವೇನು? ಜಗತ್ತಿನಾದ್ಯಂತ ಎಲ್ಲರೂ ಶಿಕ್ಷಣ ಪಡೆದು ತಮ್ಮ ಸಂಸ್ಕೃತಿ ಹಾಗೂ ಸಮಾಜದಲ್ಲಿ ಹೊಂದಿಕೊಳ್ಳುತ್ತಾರೆ ತಮ್ಮ ದೇಶದ ಸಾಮಾಜಿಕ ಹಾಗೂ ಆರ್ಥಿಕ ಕ್ರಿಯೆಯಲ್ಲಿ ತೊಡಗುತ್ತಾರೆ. ಜೆ.ಕೆ. ಪ್ರಕಾರ ನಿಜವಾದ ಶಿಕ್ಷಣವೆಂದರೆ ಗಣಿತ, ಭೂಗೋಲ ಹಾಗೂ ಇತಿಹಾಸ ವಿಷಯಗಳಲ್ಲಿ ಅತ್ಯುತ್ತಮ ಪರಣತಿ ಸಾಧಿಸುವುದರ ಜೊತೆಗೆ ಸಮಾಜದಲ್ಲಿ ಸಂಪೂರ್ಣವಾಗಿ ಮುಳುಗಬಾರದು.
ಈ ರೀತಿಯ ಹೊಸಮನಸ್ಸು ಹೇಗೆ ತರಬೇಕು, ಹೊಂದಬೇಕು? ಕ್ರಿಯಾಶೀಲವಾಗಿರುವ, ಸತತ ಎಚ್ಚರದಲ್ಲಿರುವ ಮನಸ್ಸನ್ನು ಹೇಗೆ ಸೃಷ್ಟಿಸಬೇಕು? ದಿನನಿತ್ಯದ ಜೀವನದಲ್ಲಿ ಸತ್ಯವಾದುದನ್ನು ಕಾಣುವ ಮನಸ್ಸು ಅದಾಗಿರಬೇಕು. ವಿದ್ಯಾರ್ಥಿಗಳು ಹಳೆಯ ಮನುಷ್ಯರಾಗಬಾರದು. ತಮ್ಮ ಅಭ್ಯಾಸ ತಾವೇ ಮಾಡಬೇಕು. ಇದು ಕೊನೆಯಿಲ್ಲದ ಕಾರ್ಯ. ಇಂತಹ ಜೀವನದಿಂದ ಜಾಣ್ಮೆ ಬರುತ್ತದೆ. ಆಗ ಮಾತು ಉತ್ಕೃಷ್ಟ, ಸುಂದರವಾದ, ಸಂತೋಷದ ಜೀವನ ಹೊಂದಲು ಶಕ್ಯ, ಧ್ಯಾನವೆಂದರೆ ಗಮನಿಸುವದು. ವಿಚಾರಿಸುವ ಪ್ರಕ್ರಿಯೆಯನ್ನು ಎಚ್ಚರದಿಂದ ಗಮನಿಸುವದು. ಸದಾಕಾಲ ವಿಚಾರವನ್ನು ಗಮನಿಸುವದು.
ಕೃಷ್ಣಮೂರ್ತಿಯವರ ವಿಚಾರಗಳು – ೧೦. ಜ್ಞಾನ ಹಾಗೂ ಬುದ್ಧಿಶಕ್ತಿ
ಜ್ಞಾನದಲ್ಲಿ ಮೂರು ವಿಧ, ವೈಜ್ಞಾನಿಕ ಜ್ಞಾನ, ಸಾಮೂಹಿಕ ಜ್ಞಾನ ಹಾಗೂ ವೈಯ್ಯಕ್ತಿಕ ಜ್ಞಾನ, ಜೈವಿಕ, ಗಣಿತ, ಶರೀರಶಾಸ್ತ್ರೀಯ, ಭೌಗೋಲಿಕ, ಐತಿಹಾಸಿಕ ಜ್ಞಾನ, ವೈಜ್ಞಾನಿಕ ಜ್ಞಾನವಾಗಿದೆ. ಖಾಸಗಿ ಅನುಭವಗಳಿಂದ ವೈಯ್ಯಕ್ತಿಕ ಜ್ಞಾನ ಪೂರ್ವಜರಿಂದ ಪಡೆದ ಪರಂಪರಾಗತ ಜ್ಞಾನ-ಸಾಮೂಹಿಕ ಜ್ಞಾನ.
ಜ್ಞಾನವೆಂದರೇನು? ಬುದ್ಧಿಶಕ್ತಿ ಜ್ಞಾನವನ್ನು ಉಪಯೋಗಿಸುತ್ತದೆ. ಬುದ್ಧಿಶಕ್ತಿಯೆಂದರೆ ಸ್ಪಷ್ಟವಾಗಿ, ವಾಸ್ತವಿಕವಾಗಿ ಜಾಣತನದಿಂದ, ಆರೋಗ್ಯಯುತವಾಗಿ ವಿಚಾರಿಸುವದು. ಬುದ್ಧಿಶಕ್ತಿಯಲ್ಲಿ ವ್ಯಕ್ತಿನಿಷ್ಠ (Subjective)  ಭಾವನೆಗಳಿರುವದಿಲ್ಲ. ಬುದ್ಧಿಶಕ್ತಿ ಎಂದರೆ ನೇರವಾಗಿ ಅರಿತುಕೊಳ್ಳುವದು. ಬುದ್ಧಿಶಕ್ತಿ ಬಹಳ ಚುರುಕು. ಸಂವೇದನಾಶೀಲತೆ ಪ್ರಾಮುಖ್ಯವಾದುದು. ಬುದ್ಧಿಶಕ್ತಿ ಎಂದರೆ ಭೂಮಿಯ ಸೌಂದರ್ಯ ಕಾಣುವುದು, ಮರಗಳ ಸೌಂದರ್ಯ ಕಾಣುವುದು, ಆಕಾಶದ ಸೌಂದರ್ಯ ಅನುಭವಿಸುವದು, ಸೂರ್ಯಾಸ್ತ ಹಾಗೂ ತಾರೆಗಳ ಸೌಂದರ್ಯ ಕಾಣುವದು.
ವಿದ್ಯಾರ್ಥಿಗಳು ಕೇವಲ ಗ್ರಂಥಗಳ  ಜ್ಞಾನ ಸಂಪಾದಿಸುವರೇ? ಅಥವಾ ಬುದ್ಧಿಶಕ್ತಿ ಪಡೆಯುವರೇ? ವಿವೇಕ ಇಲ್ಲದ ಜ್ಞಾನ ಅಪಾಯಕಾರಿ. ಅದನ್ನು ವಿನಾಶಕ್ಕಾಗಿ ಉಪಯೋಗಿಸಬಹುದು. ಜಗತ್ತು ಇದನ್ನೇ ಮಾಡುತ್ತಿದೆ.
ಶಿಕ್ಷಕನ ಕಾರ್ಯವೇನು? ಕೇವಲ ಮಾಹಿತಿಯನ್ನು ಒದಗಿಸುವುದೇ ಅಥವಾ ಬುದ್ಧಿಶಕ್ತಿ ತೀವ್ರಗೊಳಿಸುವುದೇ? ವಿದ್ಯಾರ್ಥಿಗಳು ಸೂಕ್ಷ್ಮಗ್ರಾಹಿಗಳಾಗಬೇಕು. ಶಿಕ್ಷಕ ವಿದ್ಯಾರ್ಥಿಗಳಿಗೆ ನಿರೀಕ್ಷಣೆ ಮಾಡುವುದನ್ನು ಕಲಿಸಬೇಕು. ಕೇವಲ ಮಾಹಿತಿ ಪೂರೈಸುವುದು ಶಿಕ್ಷಕನ ಕೆಲಸವಲ್ಲ. ಅದರೊಂದಿಗೆ ಜೀವನದ ವಿಸ್ತಾರ, ಅದರ ಸೌಂದರ್ಯ ತೋರಿಸಬೇಕು. ಪ್ರತಿಫಲವೇನೆಂದರೆ ಶಾಲೆಯಿಂದ ಹೊರಬಂದಾಗ ನೀವು ಪ್ರಚಂಡ ವ್ಯಕ್ತಿಯಾಗುವಿರಿ.
ಕೃಷ್ಣಮೂರ್ತಿಯವರ ವಿಚಾರಗಳು – ೧೧. ಸ್ವಾತಂತ್ಯ್ರ ಹಾಗೂ ಶಿಸ್ತು

ಜೆ.ಕೆ. ಅವರ ಪ್ರಕಾರ ಸ್ವಾತಂತ್ಯ್ರಶಿಸ್ತಿಲ್ಲದೆ ಇರಲು ಶಕ್ಯವಿಲ್ಲ. ಸ್ವಾತಂತ್ಯ್ರ ಶಿಸ್ತು ಜೊತೆ ಜೊತೆಯಾಗಿ ಇರುತ್ತವೆ. ಎರಡೂ ಅವಿಭಾಜ್ಯವಗಿವೆ. “ನನ್ನ ಇಷ್ಟವಿದ್ದ ಹಾಗೆ ಮಾಡುವ ಮನಸ್ಸಿಗೆ ಬಂದಾಗ ಊಟ ಮಾಡುವೆ-ಇಷ್ಟ ಬಂದಾಗ ವರ್ಗಕ್ಕೆ ಬರುವೆ” ಎಂದರೆ ಅಶಿಸ್ತು ನಿರ್ಮಾಣವಾಗುವುದು. ಇತರರು ಏನು ಬಯಸುತ್ತಾರೆಂಬುದನ್ನು ಗಮನಿಸಬೇಕು. ವ್ಯವಸ್ಥೆ ಸರಿಯಾಗಿರಲು ಸಮಯ ಪಾಲಿಸಬೇಕು. ಇತರರ ಬಗ್ಗೆ ಸಂವೇದನಾಶೀಲರಾದಾಗ ನಮ್ಮಲ್ಲಿ ಶಿಸ್ತು ಮೂಡುತ್ತದೆ. ಆ ಶಿಸ್ತಿನಿಂದ ಸ್ವಾತಂತ್ಯ್ರ ಬರುತ್ತದೆ.
ವಿಶ್ವಾದ್ಯಂತ ಸೈನಿಕರು ಕವಾಯತು ನಡೆಸುತ್ತಾರೆ. ಸಾಲಿನಲ್ಲಿ ನಡೆಯಲು ಅವರಿಗೆ ಹೇಳಿರುತ್ತಾರೆ. ವಿಚಾರಿಸದೆ ಅವರು ಆಜ್ಞೆ ಪಾಲಿಸುತ್ತಾರೆ. ಅಂತಹ ತರಬೇತಿಯಿಂದ ಮನಸ್ಸು ಮಂದವಾಗುತ್ತದೆ. ಅದು ಚುರುಕುತನವನ್ನು ಕಳೆದುಕೊಳ್ಳುತ್ತದೆ. ಬಾಹ್ಯದಿಂದ ಹೇರಲ್ಪಡುವ ಶಿಸ್ತು ಮನಸ್ಸನ್ನು ಮಂದವನ್ನಾಗಿ ಮಾಡುತ್ತದೆ. ಆದರೆ ನಿರೀಕ್ಷಣೆಯಿಂದ ಆಲಿಸುವುದರಿಂದ ಇತರರ ಬಗ್ಗೆ ಸಹಾನುಭೂತಿ ಹೊಂದುವುದರಿಂದ ಹಾಗೂ ಆಂತರಿಕ ಶಿಸ್ತಿನಿಂದ ವರ್ತಿಸಿದರೆ ಶಿಸ್ತು ಬಂದೇ ಬರುತ್ತದೆ. ಶಿಸ್ತು ಇದ್ದಲ್ಲಿ ಯಾವಾಗಲೂ ಸ್ವಾತಂತ್ಯ್ರ ಇರುತ್ತದೆ. ಕೂಗಿದರೆ, ಗೊಂದಲ ಮಾಡಿದರೆ ಶಿಸ್ತು ರೂಢಿಗೊಳ್ಳುವುದಿಲ್ಲ. ಶಾಂತವಾಗಿ ಕುಳಿತಾಗ ಮಾತ್ರ ಕೇಳಲು ಶಕ್ಯವಾಗುವುದು.
ಜೀವನದಲ್ಲಿ ಸ್ವಾತಂತ್ಯ್ರ ಹಾಗೂ ಶಿಸ್ತಿನ ಸಮಸ್ಯೆ ದೊಡ್ಡದು. ಇದೊಂದು ಸಂಕೀರ್ಣ ಸಮಸ್ಯೆ ನೀವು ಸ್ವತಂತ್ರರಾಗದೆ ಹೋದರೆ ಅರಳಲು ಶಕ್ಯವಿಲ್ಲ. ಪಕ್ಷಿ ಬಂಧನದಲ್ಲಿಟ್ಟರೆ ಹಾರಲು ಶಕ್ಯವಿಲ್ಲ. ಬೀಜ ನೆಲದ ಹೊರಗೆ ಬರಲು ಅನುಮತಿ ಸಿಗದೆ ಹೋದರೆ ಜೀವಿಸುವದಿಲ್ಲ. ಪ್ರತಿಯೊಂದು ವಸ್ತುವಿಗೆ ಸ್ವಾತಂತ್ಯ್ರ ಬೇಕು. ಮಾನವಜೀವಿಗಳು ಸ್ವಾತಂತ್ಯ್ರದಿಂದ ಭಯಭೀತರಾಗಿದ್ದಾರೆ. ಅವರಿಗೆ ಸ್ವಾತಂತ್ಯ್ರ ಬೇಡ.
ಪಕ್ಷಿಗಳು, ನದಿಗಳು, ಮರಗಳು ಸ್ವಾತಂತ್ಯ್ರ ಬಯಸುತ್ತವೆ. ಮಾನವನೂ ಕೂಡ ಬಯಸತಕ್ಕದ್ದು ಜೀವನದಲ್ಲಿ ತನಗೆ ಅನ್ನಿಸಿದ್ದನ್ನು ಅಭಿವ್ಯಕ್ತಿ ಪಡಿಸುವ ಸ್ವಾತಂತ್ಯ್ರ. ಇಷ್ಟ ಬಂದುದನ್ನು ಮಾಡುವ ವ ಸ್ವಾತಂತ್ಯ್ರ ಬಹಳ ಮಹತ್ವದ್ದಾಗಿದೆ. ಸಿಟ್ಟು ಅಸೂಯೆ, ಕ್ರೌರ್ಯ, ಪಾಶವೀಯತೆಯಿಂದ ಮುಕ್ತರಾಗುವುದು ಕಠಿಣ ಹಾಗೂ ಅಪಾಯಕಾರಿಯಾಗಿದೆ ಎಲ್ಲರೂ ಸ್ವತಂತ್ರರಿರುವದರಿಂದ ಸ್ವಾತಂತ್ಯ್ರ ಹಾಗೂ ಶಿಸ್ತು ಅವಿಭಾಜ್ಯವಾಗಿವೆ.
ಕೃಷ್ಣಮೂರ್ತಿಯವರ ವಿಚಾರಗಳು – ೧೨. ಹಿಂಸೆ

ಜಗತ್ತಿನಲ್ಲಿ ಬಹಳಷ್ಟು ಹಿಂಸೆ ಇದೆ. ದೈಹಿಕ ಹಿಂಸೆ ಹಾಗೂ ಆಂತರಿಕ ಹಿಂಸೆ ಇದೆ. ದೈಹಿಕ ಹಿಂಸೆ ಎಂದರೆ ಇತರರನ್ನು ಕೊಲ್ಲುವುದು. ಪ್ರಜ್ಞಾಪೂರ್ವಕವಾಗಿ ಇತರರಿಗೆ ನೋವು ಕೊಡುವುದು, ವಿಚಾರಶೂನ್ಯರಾಗಿ ಮನನೋಯುವಂತೆ ಮಾತನಾಡುವುದು. ಆಂತರಿಕ ಹಿಂಸೆ ಎಂದರೆ ಮನಸ್ಸಿನಲ್ಲಿ ಜನರನ್ನು ದ್ವೇಷಿಸುವದು, ಟೀಕೆ ಮಾಡುವುದು. ಆಂತರಿಕವಾಗಿ ನಾವು ಯಾವಾಗಲೂ ಜಗಳ ತೆಗೆಯುತ್ತೇವೆ, ಜನರನ್ನು ನಮ್ಮ ದಾರಿಗೆ ತರಲು ಒತ್ತಾಯ ಮಾಡುತ್ತೇವೆ.
ಮಾನವ ಜನಾಂಗದಲ್ಲಿ ಬಹಳಷ್ಟು ದೊಡ್ಡ ಸಂಖ್ಯೆಯಲ್ಲಿ ಹಿಂಸೆ ಇರುವುದನ್ನು ಕಾಣುತ್ತೇವೆ ಕೊನೆಯ ಹಿಂಸೆ ಎಂದರೆ ಯುದ್ಧ-ವಿಚಾರಗಳಿಗಾಗಿ ಕೊಲೆ, ಧಾರ್ಮಿಕ ತತ್ವಗಳಿಗಾಗಿ ಕೊಲೆ, ರಾಷ್ಟ್ರೀಯತೆಗಾಗಿ ಕೊಲೆ, ಭೂಮಿಯ ಒಂದು ತುಣುಕಿಗಾಗಿ ಕೊಲೆ ಕಾಣುತ್ತೇವೆ. ಇದಕ್ಕಾಗಿ ಮನುಷ್ಯ ತನ್ನನ್ನೇ ಕೊಲ್ಲುತ್ತಾನೆ. ಜಗತ್ತಿನಲ್ಲಿ ಭೀಕರ ಹಿಂಸೆ ಇದೆ. ಶ್ರೀಮಂತರು ಬಡವರನ್ನು ಬಡವರಾಗಿಯೇ ಇಡಲು ಬಯಸುತ್ತಾರೆ. ಹಾಗೂ ಇತರ ಶ್ರೀಮಂತರನ್ನು ದ್ವೇಷಿಸುತ್ತಾರೆ. ನೀವು ಸಮಾಜದಲ್ಲಿರುವುದರಿಂದ ಇದರಲ್ಲಿ ಸಿಲುಕಿರುವಿರಿ.
ಗಂಡ-ಹೆಂಡತಿ ಮಕ್ಕಳಲ್ಲಿ ಹಿಂಸೆ ಇದೆ. ಪ್ರತಿಯೊಬ್ಬ ಮಾನವಜೀವಿಯಲ್ಲಿ ಹಿಂಸೆ, ದ್ವೇಷ, ತಿರಸ್ಕಾರ, ಕುರೂಪದಿಂದ ಕೂಡಿದ ವೈರತ್ವ, ಸಿಟ್ಟು ಇವೆ. ಅದು ನಿಮ್ಮಲ್ಲಿ ಆಳವಾಗಿ ಬೇರೂರಿದೆ. ಶಿಕ್ಷಣವು ನಿಮ್ಮನ್ನು ಇವುಗಳ ಆಚೆಗೆ ಕರೆದೊಯ್ಯುತ್ತದೆ. ಪರೀಕ್ಷೆಯಲ್ಲಿ ಪಾಸಾಗುವುದರ ಜೊತೆಗೆ ವಿದ್ಯಾರ್ಥಿ ಶಿಕ್ಷಣದಿಂದ ನಿಜವಾಗಿ ಸುಂದರ ಆರೋಗ್ಯವಂತ, ಪ್ರಜ್ಞಾವಂತ, ವೈಚಾರಿಕ ಮಾನವಜೀವಿಯಾಗಿ ರೂಪಗೊಳ್ಳಬೇಕು. ಸಮಾಜದಲ್ಲಿ ಬೆರೆತು ಹೋದರೆ ಕ್ರೂರ, ಕಠಿಣ, ಸಿಟ್ಟಿನ ವ್ಯಕ್ತಿಯಾಗುತ್ತಾರೆ.
ಇಂದು ಒಂದು ಹೊಸ ಜಗತ್ತಿನ ಅವಶ್ಯವಿದೆ. ಒಂದು ಹೊಸ ಸಂಸ್ಕೃತಿಯ ಅವಶ್ಯವಿದೆ. ಹಳೇ ಸಂಸ್ಕೃತಿ ಮಾಯವಾಗಿದೆ. ನಿಷ್ಕ್ರಿಯವಾಗಿದೆ. ವಿದ್ಯಾರ್ಥಿಗಳು ಹೊಸ ಸಂಸ್ಕೃತಿ ಸೃಷ್ಟಿಸಬೇಕು. ಹೊಸ ಸಂಸ್ಕೃತಿ ಹಿಂಸೆಯಿಂದ ಕೂಡಿಲ್ಲ, ಬದಲಾವಣೆ ಆಗಬೇಕಾಗಿದೆ. ಮಾನವ ಬೆಳೆದಂತೆ ಅಂತರಂಗದಲ್ಲಿ ದುಃಖ ಅನುಭವಿಸುತ್ತಾನೆ. ಅಲ್ಲಿ ಪ್ರೀತಿ ಇಲ್ಲ. ಕರುಣೆ ಇಲ್ಲ, ದಯೆ ಇಲ್ಲ, ಉದಾರತೆ ಇಲ್ಲ. ಒಬ್ಬ ವ್ಯಕ್ತಿಯ ಹತ್ತಿರ ಡಾಕ್ಟರೇಟ ಪದವಿ ಇರಬಹುದು. ಕಾರು, ಬಂಗಲೆ, ಹಣ, ಅಧಿಕಾರ ಇರಬಹುದು, ಆದರೆ ಆತನಲ್ಲಿ ಪ್ರೀತಿ ಇರದೆ ಹೋದರೆ, ದಯೆ ಇರದೆ ಹೋದರೆ ಆತ ಪ್ರಾಣಿಗಿಂತಲೂ ಕಡೆ. ಮಾನವರು ಸ್ವತಂತ್ರರಾಗಿ, ಸಂತೋಷದಿಂದ, ದ್ವೇಷರಹಿತರಾಗಿ ಬದುಕಲು ಹೇಳುತ್ತಾರೆ.
ಕೃಷ್ಣಮೂರ್ತಿಯವರ ವಿಚಾರಗಳು – ೧೩. ಕಾಲ ಮತ್ತು ಕಾಲಾತೀತತೆ

ಸತ್ಯದ ಸೌಂದರ್ಯ, ಅರ್ಥಪೂರ್ಣತೆ ಹಾಗೂ ಸಂಪನ್ನತೆಗಳನ್ನು ಅರಿಯಲು, ಅದರ ಮತ್ತೊಂದು ಮಹತ್ವದ ಅಂಶವಾದ ಕಾಲತೀತತೆಯನ್ನು ಅರಿಯಲು ಕಾಲದ ಸಮಗ್ರ ಪ್ರಕ್ರಿಯೆ. ತಿಳಿದುಕೊಳ್ಳುವುದು ಅವಶ್ಯ. ನಾವು ಅರಸುತ್ತಿರುವ ಆನಂದದ ಬದುಕು ನಿಜವಾದ ಸಂತೋಷಪೂರ್ಣ ಸಂಪನ್ನತೆ ಕಾಲದ ಪರಿಮಿತಿಗೆ ಒಳಪಟ್ಟಿದ್ದಲ್ಲ. ಕಾಲವೇನೆಂಬುದನ್ನು ಸಮಗ್ರವಾಗಿ ಅರಿಯಬೇಕಾಗಿದೆ. ಅದರ ಮೂಲಕ ಕಾಲದಿಂದ ಬಿಡುಗಡೆ ಹೊಂದಬಹುದು.
ಕಾಲ ಅತ್ಯಂತ ವಿಚಿತ್ರವಾದ ಸಂಗತಿ. ಸ್ಥಳ ಮತ್ತು ಕಾಲ ಒಂದೇ ಅವು ಒಂದನ್ನೊಂದು ಬಿಟ್ಟಿಲ್ಲ, ಅನಾಗರಿಕರಿಗೆ ಕಾಲ ಏನೂ ಅರ್ಥವಿಲ್ಲದ್ದು. ಆದರೆ ನಾಗರಿಕರಿಗೆ ಅದು ಅತ್ಯಂತ ಅರ್ಥಪೂರ್ಣ ಸಂಗತಿ. ಅನಾಗರಿಕ ದಿನಗಳನ್ನು ಮರೆತು ಬದುಕಬಲ್ಲ, ಆದರೆ ನಾಗರಿಕ ಹಾಗೆ ಮಾಡಿದರೆ ತನ್ನ ವ್ಯಾಪಾರ ಉದ್ಯೋಗ ಕಳೆದುಕೊಳ್ಳಬೇಕಾಗುತ್ತದೆ. ವಿಜ್ಞಾನಿಗಳಿಗೆ ಕಾಲ ಒಂದು ವಸ್ತು. ನಮಗೆ ಬದುಕಲಿಕ್ಕೆ ಋತುಗಳಷ್ಟೆ ಕಾಲವೂ ಅನಿವಾರ್ಯ. ಬೆಳಿಗ್ಗೆ, ಮಧ್ಯಾಹ್ನ, ಸಂಜೆಗಳ ಹೊತ್ತಿನ ಸ್ವರೂಪದ ಕಾಲ, ಹುಟ್ಟುವ ಕಾಲ, ಸಾಯುವ ಕಾಲ, ಬಿತ್ತುವ ಕಾಲ, ಕೊಯ್ಯುವ ಕಾಲ ಇತ್ಯಾದಿ ಬೆಳವಣಿಗೆಯ ರೂಪದಲ್ಲಿ ವ್ಯಕ್ತವಾಗುವ ಕಾಲ, ಇಂದು, ನಿನ್ನೆಯ ಪರಿಣಾಮ, ನಾಳೆಯ ಕಾರಣ ಚಲಲನರೂಪದಲ್ಲಿ ವ್ಯಕ್ತವಾಗುವ ನಿರಂತರ ಪ್ರವಾಹರೂಪಿ ಕಾಲ ಇದು.
ಆದರೆ ಕಾಲ ಮಾನಸಿಕವಾಗಿಯೂ ಉಂಟಲ್ಲವೇ? ಕಾರಣ ಹಾಗೂ ಪರಿಣಾಮ ಎರಡೂ ಒಂದೇ ಅವುಗಳ ಮಧ್ಯೆ ಅಂತರವೇ ಇಲ್ಲ ಎನ್ನುತ್ತಾರೆ ಜೆ.ಕೆ. ಮಾನಸಿಕವಾದ ಕಾಲ ಮನಸ್ಸಿನ ಸೃಷ್ಟಿ. ಕಾಲತೀತವಾದದ್ದನ್ನು ಕಾಲದ ಮೂಲಕ ಅರಿತುಕೊಳ್ಳಲು ಶಕ್ಯವೇ? ಆನಂದ ನಿನ್ನೆಯದಲ್ಲ, ಕಾಲದ ಉತ್ಪತ್ತಿ ಅಲ್ಲ, ಅದು ಯಾವತ್ತು ಈ ಕ್ಷಣದ್ದು, ವರ್ತಮಾನದ್ದು ಕಾಲಾತೀತ ಸ್ಥಿತಿಯದು.
ಮಾನಸಿಕ ಪರಿವರ್ತನೆ ಕಾಲದ ಸಂಗತಿ ಅಲ್ಲ. ಪರಿವರ್ತನೆಗೆ ಅಥವಾ ಬದಲಾವಣೆಗೆ ಕಾಲ ಬೇಕೇ ಬೇಕು ಎಂಬ ವಿಚಾರಕ್ಕೆ ನಾವೆಲ್ಲ ಅಂಟಿಕೊಂಡಿದ್ದೇವೆ. ನಾನು ಈಗ ‘ಹೀಗೆ’ ಇದ್ದೇನೆ. ಹೀಗಿದ್ದವನು ‘ಹಾಗೆ’ ಆಗಲಿಕ್ಕೆ ಕಾಲ ಬೇಕೇಬೇಕು ಎಂಬುದು ನಮ್ಮಲ್ಲಿ ಅನೇಕರ ವಿಚಾರ. ಆಸೆಬುರುಕ ತನ್ನ ಗುಣದಿಂದ ಮುಕ್ತವಾಗಲು ಕಾಲ ಅತ್ಯಂತ ಅವಶ್ಯ ಎಂಬುದು ಆತನ ವಿಚಾರ. ಕಾಲ ಇನ್ನೂ ಹೆಚ್ಚಿನದನ್ನು ಸಾಧಿಸಲು, ಏನೋ ಆಗಲು ಒಂದು ಮಾಧ್ಯಮ ಎಂಬ ಅಭಿಪ್ರಾಯ. ಒಬ್ಬಾತ ಕ್ರೂರಿ, ದ್ವೇಷಿ, ಕೋಪಿಷ್ಟ, ದುಷ್ಟ, ಭಾವೋದ್ವೇಗಿ ಇದ್ದಾನೆ, ಈ ‘ಇದ್ದುದನ್ನು ಪರಿವರ್ತಿಸಲು ಕಾಲ ಅಗತ್ಯವೇ? ಕಾಲ ಬದಲಾವಣೆ ತರುವುದಿಲ್ಲ. ಕಾಲವನ್ನು ಒಂದು ಗುಣ ಅಥವಾ ಸ್ಥಿತಿಯನ್ನು ಗಳಿಸುವ ಸಾಧನವಾಗಿ. ಬಳಸುವಾಗ ನಾವು ಇದ್ದುದನ್ನು, ಸತ್ಯವನ್ನು ಕೇವಲ ನಿರಾಕರಿಸುತ್ತೇವೆ. ಮುಂದೆ ಹಾಕುತ್ತಿರುತ್ತೇವೆ.
ವಿಚಾರವು ಕಾಲದ ಉತ್ಪತ್ತಿ ಅಥವಾ ಫಲ ಕಾಲದ ಮುಂದುವರಿಕೆ ಅಂದರೆ ಕರಿಮಣಿಸರದಲ್ಲಿ ಕರಿಮಣಿಯನ್ನು ಒಂದು ದಾರದಲ್ಲಿ ಪೋಣಿಸಿದ ಹಾಗೆ. ಈ ಕ್ಷಣ ಹೆಚ್ಚು ಹೊಸದಾಗಿರುತ್ತದೆ. ಆದರೆ ಈ ಹೊಸದನ್ನು ಹಳೆಯದು ಹೇರಿಕೊಂಡು ಮುಂದುವರಿಕೆಯ ಸರಪಳಿ ಸೃಷ್ಟಿಯಾಗುತ್ತದೆ. ಹೊಸದನ್ನು ಅನುಭವಿಸುವದೆಂದರೆ ಹಳೆಯದು. ಇಲ್ಲದಾಗುವಿಕೆ. ನೆನಪುಗಳಿಗೆ, ಅನುಭವಗಳಿಗೆ ಇತ್ಯಾದಿ ಮನಸ್ಸಿನ ಎಲ್ಲ ಗೊತ್ತಿರುವ ರೂಪಗಳಿಗೆ ಮನಸ್ಸು ಮೃತವಾಗಬೇಕು. ಗೊತ್ತಿರುವಂಥದಕ್ಕೆ ಮೃತವಾಗುವುದು ಎಂದರೆ ನಿನ್ನೆಯದೆಲ್ಲವನ್ನೂ ಮುಂದುವರೆಸದೇ ಇರುವದು. ಮಾನಸಿಕವಾಗಿ ಮುಂದುವರೆಸುವದೆಲ್ಲವೂ ನೆನಪು ಯಾವುದೇ ಸಮಸ್ಯೆ ಸಂಗತಿಗಳನ್ನು ಅರಿತುಕೊಳ್ಳಲು ಮುಖ್ಯವಾಗಿ ಬೇಕಾದದ್ದು ಪ್ರಶಾಂತ ಮನಸ್ಸು.
ಕ್ರಾಂತಿ ಈಗ ಈ ಕ್ಷಣದಲ್ಲಿ ಮಾತ್ರ ಸಾಧ್ಯ. ಭವಿಷ್ಯದಲ್ಲಲ್ಲ. ಪುನರುಜ್ಜೀವನ ಇಂದೇ ಸಾಧ್ಯ-ನಾಳೆಯಲ್ಲ ಎನ್ನುತ್ತಾರೆ ಜೆ.ಕೆ. ಈ ತತ್ ಕ್ಷಣದ ಪುನರುಜ್ಜೀವನ, ಹೊಸತನ, ಹೊಚ್ಚ ಹೊಸದರ ಗುಣ.
೧೪. ಜೆ. ಕೃಷ್ಣಮೂರ್ತಿಯವರ ಉಕ್ತಿಗಳು

ಸತ್ಯ ಪಥವಿಲ್ಲದ ತಾಣ. ಸತ್ಯವನ್ನು ಅರಿಯಲು ಸಂಘಟನೆ ಬೇಕಿಲ್ಲ.
ಇರುವುದನ್ನು ಸ್ವೀಕರಿಸದೆ ಇರುವದೇ ಭಯ.
ಅಂಜಿಕೆ ಬುದ್ಧಿವಂತಿಕೆಯನ್ನು ಕ್ಷುದ್ರಗೊಳಿಸುತ್ತದೆ. ಮಾನವನ ಸ್ವಾರ್ಥಮಯ ಕಾರ್ಯಗಳಿಗೆಲ್ಲಾ ಅಂಜಿಕೆಯೇ ಕಾರಣ.
ನಿಮ್ಮನ್ನು ಅರಿಯಲು ಯಾವುದೇ ಗುರು, ಪುಸ್ತಕ ಹಾಗೂ ಮನಶ್ಯಾಸ್ತ್ರಜ್ಞರ ಹತ್ತಿರ ಹೋಗಬೇಕಾಗಿಲ್ಲ, ನಿಮ್ಮ ಅಂತರಂಗದಲ್ಲಿ ನಿಮ್ಮನ್ನು ಅರಿಯುವ ಸರ್ವಸಂಪತ್ತು ಹುದುಗಿದೆ.
ನೀವೇ ಜಗತ್ತು. ನೀವು ಬದಲಾಗದೆ ಯಾವುದು ಬದಲಾಗದು. ನನಗೆ ಕೇವಲ ಒಂದೇ ಉದ್ದೇಶವಿದೆ. ಅದುವೇ ಮಾನವನನ್ನು ಮುಕ್ತನನ್ನಾಗಿಸುವದು. ಈ ಮುಕ್ತಿಯೆಡೆಗೆ ಸಾಗಲು ಮಾನವನನ್ನು ಹುರಿದುಂಬಿಸುವದು. ಎಲ್ಲ ಬಂಧನಗಳನ್ನು ಕಿತ್ತೆಸುವದು. ಸಹಾಯ ಮಾಡುವದು. ಏಕೆಂದರೆ ಇದುವೇ ಮಾನವನಿಗೆ ಅನಂತವಾದ ಸುಖ ಕೊಡುವುದು.
ಕ್ಷಣ ಕ್ಷಣದ ಇರುವನ್ನು ಸಮಗ್ರವಾಗಿ ಅರ್ಥಮಾಡಿಕೊಳ್ಳುವುದೇ ತೃಪ್ತಿ.
ಹೆಚ್ಚು ವಿಚಾರಮಾಡುವವರು, ಹೆಚ್ಚು ಎಚ್ಚರಗೊಂಡವರು ಹೆಚ್ಚು ಜಾಗೃತರದವರೂ ನಂಬುವದು ಕಡಿಮೆ. ಕಾರಣವಿಷ್ಟೆ ನಂಬಿಕೆ ಬಂಧಿಸುತ್ತದೆ ಬೇರ್ಪಡಿಸುತ್ತದೆ.
ಪ್ರೀತಿಸಿರಿ ಅದರಲ್ಲಿ ಅರ್ಥಮಾಡಿಕೊಳ್ಳುವ ಶಕ್ತಿ ಇದೆ.\
೩ ಅನುಬಂಧ – ೨. ನಡತೆ ಕುರಿತು (On Behaviour) (From Krishnamurti on Education)
ಜೀವನದ ಅತ್ಯಂತ ಕಠಿಣ ಸಂಗತಿಗಳಲ್ಲಿ ಸಂದರ್ಭಗಳಿಂದ ನಿಯಂತ್ರಿತವಾಗಲಾರದಂಥ ನಡತೆಯ ದಾರಿ ಹುಡುಕುವುದು. ಸಂದರ್ಭಗಳು ಹಾಗೂ ಜನರು ನಮ್ಮನ್ನು ತಮ್ಮ ಆದೇಶಕ್ಕನುಗುಣವಾಗಿ ನಡೆದುಕೊಳ್ಳಲು ಬಯಸುತ್ತಾರೆ. ನೀವು ನಡೆದುಕೊಳ್ಳುವ ರೀತಿ, ನೀವು ಊಟ ಮಾಡುವ ರೀತಿ, ನೀವು ಮಾತನಾಡುವ ರೀತಿ, ನಿಮ್ಮ ನೈತಿಕ ನಡತೆ ಇವೆಲ್ಲವು ನೀವು ವಾಸಿಸುವ ಸ್ಥಳವನ್ನು ಅವಲಂಭಿಸಿವೆ. ಆದ್ದರಿಂದ ಇವು ಬದಲಾವಣೆ ಹೊಂದುತ್ತವೆ. ನಿಮ್ಮ ತಂದೆ, ತಾಯಿ, ನೌಕರ ಜೊತೆ ಮಾತನಾಡುವಗ ನಿಮ್ಮ ಧ್ವನಿ, ಶಬ್ದಗಳು ಭಿನ್ನವಾಗಿರುತ್ತವೆ. ವಾತಾವರಣದ ಪ್ರಭಾವದಿಂದ ನಡತೆಯ ದಾರಿಗಳು ನಿಯಂತ್ರಿಸಲ್ಪಡುತ್ತವೆ. ನಡತೆಯನ್ನು ವಿಶ್ಲೇಷಿಸಿ ಜನರು ಏನು ಮಾಡುತ್ತಾರೆಂಬುದನ್ನು ಹೇಳಬಹುದು.
ಹೊರಗಡೆ ವಾತಾವರಣದಲ್ಲೇನೇ ಇದ್ದರೂ ಸಹ ಅಂತರಂಗದಲ್ಲಿ ಒಂದೇ ರೀತಿಯ ನಡೆತೆ ಹೊಂದಲು ಸಾಧ್ಯವೇ? ನಿಮ್ಮ ಬಗ್ಗೆ ಜನರು ಏನೇ ಭಾವಿಸಿದರೂ, ಯಾವುದೇ ರೀತಿಯಿಂದ ಕಂಡರೂ ಸಹ ನಿಮ್ಮ ನಡತೆ ಅಂತರಂಗದಿಂದ ಅರಳಬಲ್ಲುದೆ? ಇದು ಕಠಿಣ ಏಕೆಂದರೆ ಒಳಗೇನಿದೆ ಎಂಬುದು ಯಾರಿಗೂ ಗೊತ್ತಿಲ್ಲ. ಒಳಗೆ ಸತತವಾದ ಬದಲಾವಣೆ ಆಗುತ್ತಿರುತ್ತದೆ. ನಿನ್ನೆ ನೀವೇನಿದ್ದೀರೋ ಇಂದು ಇಲ್ಲ, ಇತರರು, ಸಮಾಜ, ಸಂದರ್ಭಗಳು, ಧಾರ್ಮಿಕ ನಿಯಮಗಳು ಇವುಗಳಿಂದ ನಿಯಂತ್ರಿತವಾಗದ ನಡತೆಯ ದಾರಿ ತನ್ನಿಂದ ಹುಡುಕಲು ಶಕ್ಯವಿಲ್ಲವೇ?ಪ್ರೀತಿ ಏನೆಂಬುದು ತಿಳಿದರೆ ಅಂತಹ ದಾರಿ ಹುಡುಕುವುದು ಶಕ್ಯ.
ಪ್ರೀತಿ ಎಂದರೆ ಏನು ನಿಮಗೆ ಗೊತ್ತೆ? ಜನರನ್ನು ಪ್ರೀತಿಸುವುದೆಂದರೆ ಗೊತ್ತೆ? ಒಂದು ಮರಕ್ಕೆ ಪೋಷಣೆ ಮಾಡುವದರಿಂದ, ಒಂದು ನಾಯಿಗೆ ಸ್ವಚ್ಛ ಮಾಡಿ ಊಟ ಹಾಕಿದರೆ ಅದಕ್ಕೆ ಕಾಳಜಿ ಮಾಡಿದಂತಾಯಿತು. ರಸ್ತೆಯಲ್ಲಿರುವ ಮರ, ಯಾರಿಂದಲೂ ಲಕ್ಷವಹಿಸಲ್ಪಡದ ಮರದ ಬಗ್ಗೆ ನಿಮಗೆ ಗೊತ್ತಿರಲಿಕ್ಕಿಲ್ಲ. ಯಾವಾಗಲಾದರೊಮ್ಮೆ ಜನರು ಅದರೆಡೆ ನೋಡುತ್ತಾರೆ ಹಾಗೂ ನಿರ್ಗಮಿಸುತ್ತಾರೆ. ತೋಟದಲ್ಲಿ ಆರೈಕೆ ಮಾಡಿದ ಮರಕ್ಕಿಂತಲೂ ಅದು ಭಿನ್ನವಾಗಿದೆ. ತೋಟದ ಮರದ ಕೆಳಗೆ ಕುಳಿತುಕೊಳ್ಳುತ್ತೀರಿ ನೋಡುವಿರಿ. ಎಲೆಗಳು ಮೂಡುವದನ್ನು ಕಾಣುವಿರಿ. ರೆಂಬೆಗಲ ಮೇಲೆ ಹತ್ತುವಿರಿ. ಅಂತಹ ಮರ ಶಕ್ತಿಯೊಂದಿಗೆ ಬೆಳೆಯುತ್ತದೆ. ನೀವು ಒಂದು ಮರದ ಆರೈಕೆ ಮಾಡಿದಾಗ, ಅದಕ್ಕೆ ನೀರು ಹಾಕಿದಾಗ, ಅನವಶ್ಯಕ ರೆಂಬೆಗಳನ್ನು ಕತ್ತರಿಸಿದಾಗ, ಕಾಳಜಿವಹಿಸಿದಾಗ ಅದರ ಬೆಳವಣಿಗೆ ರಸ್ತೆಯಲ್ಲಿರುವ ಮರಕ್ಕಿಂತ ಭಿನ್ನವಾಗಿರುತ್ತದೆ.
ಕಾಳಜಿ ಭಾವನೆ ಪ್ರೀತಿಯ ಪ್ರಾರಂಭ. ವಸ್ತುಗಳ ಆರೈಕೆ ಹೆಚ್ಚಿಗೆ ಮಾಡಿದಂತೆ ನೀವು ಹೆಚ್ಚು ಸೂಕ್ಷ್ಮ ಮನಸ್ಸಿನವರಾಗುತ್ತೀರಿ. ಆದ್ದರಿಂದ ಪ್ರೀತಿ ಮೃದುತ್ವ, ದಯೆ, ಉದಾರತೆಯ ಭಾವನೆಗಳು ಇರಬೇಕು. ಈ ಗುಣಗಳು ಇದ್ದರೆ ನಿಮ್ಮ ನಡತೆ ಸಂದರ್ಭ, ಜನರು ಹಾಗೂ ವಾತಾವರಣದಿಂದ ಪ್ರಭಾವಿತವಾಗುವುದಿಲ್ಲ, ಇಂತಹ ಪ್ರೀತಿಯನ್ನು ಹುಡುಕುವುದು ಕಷ್ಟ. ಜನರು ಕರುಣೆ ಅಥವಾ ಕ್ರೌರ್ಯ ತೋರಿಸಲಿ, ಒರಟುತನದಿಂದ ವರ್ತಿಸಲಿ ನೀವು ಮಾತ್ರ ಪ್ರೀತಿ ತೋರಬೇಕು. ಮಕ್ಕಳಲ್ಲಿ ಇಂತಹ ವರ್ತನೆ ಇದೆ. ಯುವಕರಾಗಿದ್ದಾಗ ನಿಮ್ಮಲ್ಲಿ ಕೂಡ ಇದೆ. ಇತರರೊಂದಿಗೆ ಮೈತ್ರಿಯಿಂದ ಇರುವಿರಿ, ನಾಯಿಯ ಮೈನೇವರಿಸುವಿರಿ ಸರಳವಾಗಿ ನಗುವಿರಿ ಆದರೆ ವಯಸ್ಸಾದಂತೆ ಇವೆಲ್ಲ ಮಾಯವಾಗುತ್ತವೆ. ಜೀವನದುದ್ದಕ್ಕೂ ಪ್ರೀತಿಯನ್ನು ಬೆಳೆಸಿಕೊಳ್ಳುವುದು ಕಷ್ಟದ ಕೆಲಸ. ಅದಿಲ್ಲದಿದ್ದರೆ ಜೀವನ ಬರಿದು. ನಿಮಗೆ ಮಕ್ಕಳಿರಬಹುದು, ಸುಂದರವಾದ ಮನೆ ಇರಬಹುದು, ಕಾರು ಇರಬಹುದು, ಆದರೆ ಪ್ರೀತಿ ಇಲ್ಲದ ಜೀವನ ಸುವಾಸನೆ ಇಲ್ಲದ ಹೂವಿನಂತೆ. ಶಿಕ್ಷಣದ ಉದ್ದೇಶ ಇಂತಹ ಹರ್ಷಕೊಡುವ ಪ್ರೀತಿಯನ್ನು ಕಲಿಸುವದು.
ನಮ್ಮಲ್ಲಿ ಬಹಳಷ್ಟು ಜನರು ಪ್ರೀತಿ ಎಂದರೆ ಸ್ವಾಮಿತ್ವ ಹೊಂದುವದು ಎಂದು ಭಾವಿಸಿದ್ದಾರೆ. ಅಸೂಯೆ-ವೈರತ್ವ ಇಲ್ಲದಾಗ ಮಾತ್ರ ಪ್ರೀತಿ ಚಿಗುರುತ್ತದೆ. ಪ್ರೀತಿ ಇಲ್ಲದ ಜೀವನ ಬಂಜರುಭೂಮಿ ಇದ್ದಂತೆ. ಪ್ರೀತಿ ಹೊಮ್ಮಿದಾಗ ನೀರುಂಡು ಚಿಗುರುವ ಭೂಮಿಯಂತೆ ಸುಂದರವಾಗಿ ಕಾಣುವುದು. ಬಾಲಕರಾಗಿದ್ದಾಗ ಇವೆಲ್ಲವನ್ನೂ ಅರಿಯಬೇಕು. ವಯಸ್ಸಾದಾಗ-ತಡವಾಗಿ ಕಲಿತರೆ ನಿರುಪಯುಕ್ತ. ಆಗ ನೀವು ಸಮಾಜದ ವಾತಾವರಣದ, ಹೆಂಡತಿಯ, ಗಂಡನ, ಕಚೇರಿಯ ಕೈದಿಗಳಾಗುವಿರಿ. ಇತರರು ನಿಮ್ಮ ದಾರಿ ಕಾಯುವುದು ಬೇಡವೆಂದು ನೀವು ವರ್ಗಕ್ಕೆ ಹೋಗುವಿರಾ? ಇತರರು ನಿಮ್ಮೊಂದಿಗೆ ಇದ್ದಾರೆಂದು ನೀವು ಜೋರಾಗಿ ಕೂಗುವುದು ಬೀಡುತ್ತಿದ್ದೀರಾ?
ನಡತೆ, ಸಭ್ಯತೆ ಪ್ರೀತಿಯಿಲ್ಲದೆ ಕೃತ್ರಿಮವಾದರೆ ಅವುಗಳಿಗೆ ಅರ್ಥವಿಲ್ಲ. ಆದರೆ ಪ್ರೀತಿ, ಕರುಣೆ, ಗೌರವ ಇದ್ದರೆ ಅವುಗಳಿಂದ ಸಭ್ಯತೆ, ಒಳ್ಳೆಯ ರೀತಿ ಬೆಳೆದು ತಾನು ತನ್ನ ಬಗ್ಗೆ ಕಡಿಮೆ ವಿಚಾರಿಸುತ್ತಾನೆ ಎಂದು ಅರ್ಥವಗುತ್ತದೆ. ಆದರೆ ಇದು ಕಷ್ಟ. ತನ್ನ ಬಗ್ಗೆ ಹೆಚ್ಚು ಯೋಚನೆ ಮಾಡದೆ ಹೋದರೆ ಆತ ಸ್ವತಂತ್ರ ವ್ಯಕ್ತಿ. ಆಗ ಮಾತ್ರ ಆಕಾಶ, ಬೆಟ್ಟಗಳು, ಪರ್ವತಗಳು, ನದಿಗಳು, ಪಕ್ಷಿಗಳು, ಹೂಗಳು ಇವೆಲ್ಲವನ್ನು ಹೊಸ ಮನಸ್ಸಿನಿಂದ ನೋಡಬಹುದು, ಪ್ರೀತಿಯಿಂದ ನೋಡಬಹುದು.
೩ ಅನುಬಂಧ – ಜೆ. ಕೃಷ್ಣಮೂರ್ತಿಯವರ ಬರಹಗಳ ಅನುವಾದ


೧. ಕೃಷ್ಣಮೂರ್ತಿಯವರ ನೋಟಬುಕ್‌ – ಮೇರಿ ಲುತ್‌ಯೆನ್ಸ್‌(From Krishnamurti’s Note Book-Mary Lutyens)
ಇಡೀ ರಾತ್ರಿ ಮಳೆಯಾಗುತ್ತಿದೆ. ಅನೇಕ ವಾರಗಳ ಬಿಸಿಲು – ಧೂಳಿನ ನಂತರ ಈಗ ಆಹ್ಲಾದಕರ ವಾತಾವರಣ. ಭೂಮಿ ಒಣಗಿ ಬಿರುಕು ಬಿಟ್ಟಿತ್ತು. ಎಲೆಗಳ ಮೇಲೆ ದಟ್ಟನೆಯ ಧೂಳು ತುಂಬಿತ್ತು. ಹುಲ್ಲುಗಾವಲಿಗೆ ನೀರು ಬಿಟ್ಟಿದ್ದರು. ಜನದಟ್ಟಣೆಯಿಂದ ತುಂಬಿದ, ಕೊಳೆಯಿಂದ ಕೂಡಿದ ನಗರದಲ್ಲಿ ಬಹಳ ದಿನಗಳಿಂದ ಬಿದ್ದ ಬಿಸಿಲು ಅಪ್ರಿಯವಾಗಿತ್ತು, ಗಾಳಿ ಭಾರವಾಗಿತ್ತು, ಈಗ ಅನೇಕ ಗಂಟೆಗಳಿಂದ ಮಳೆ ಬೀಳುತ್ತಿದೆ. ಪಾರಿವಾಳಗಳಿಗೆ ಮಾತ್ರ ಈ ಮಳೆ ಇಷ್ಟವಿಲ್ಲ. ತಮ್ಮ ಸ್ಥಳದಲ್ಲಿ ಆಶ್ರಯ ಪಡೆದು ಖಿನ್ನತೆಯಿಂದ ಗುಟುಕು ಹಾಕುತ್ತಿಲ್ಲ. ಗುಬ್ಬಿಗಳು ಎಲ್ಲಿಯೋ ಅಡಗಿ ಕುಳಿತಿವೆ. ತಾರಸಿಯ ಮೇಲೆ ಹಾರಾಡುವ ಗುಬ್ಬಿಗಳು ಈಗ ಹೊರಗೆ ಬರುತ್ತಿಲ್ಲ, ಭೂಮಿ ಹಸಿಯಾಗಿದೆ.
ಇಡೀ ರಾತ್ರಿ ಆ ಅನುಭವ ಇತ್ತು. ನಿದ್ರೆಯಲ್ಲಿಯೂ ಇತ್ತು. ಎಚ್ಚರವಾದಾಗ ಸಹ ಅದು ಶಕ್ತಿಶಾಲಿಯಾಗಿತ್ತು. ಅದರೊಂದಿಗೆ ಸೌಂದರ್ಯವಿತ್ತು. ಆ ಸೌಂದರ್ಯ ಪ್ರತಿಮೆ, ಭಾವನೆ, ವಿಚಾರ ಇವುಗಳಿಂದ ನಿರ್ಮಾಣವಾದದ್ದಲ್ಲ, ಸೌಂದರ್ಯ ವಿಚಾರವೂ ಅಲ್ಲ, ಭಾವನೆಯೂ ಅಲ್ಲ.
ಈ ಜಗತ್ತಿನಲ್ಲಿ ಭಯ ಇದೆ. ಆದರೆ ಭಯ ನೈಜವಾದುದಲ್ಲ, ಅದು ಪರಿಣಾಮಕಾರಿಯಾದ ವರ್ತಮಾನದ ಮೊದಲು ಅಥವಾ ನಂತರದಲ್ಲಿ ಇರುತ್ತದೆ. ಚುರುಕಾದ ವರ್ತಮಾನದಲ್ಲಿ ಭಯ ಇದ್ದರೆ ಅದು ಭಯವೇ? ಭಯ ಅಲ್ಲಿ ಇದೆ. ಅದರಿಂದ ಪಾರಾಗಲು ಶಕ್ಯವಿಲ್ಲ, ದೈಹಿಕ ಅಥವಾ ಮಾನಸಿಕ ಅಪಾಯದ ಕ್ಷಣದಲ್ಲಿ, ಆ ಪರಿಣಾಮಕಾರಿಯಾದ ಕ್ಷಣದಲ್ಲಿ ಸಂಪೂರ್ಣ ಗಮನ (attention) ಇರತಕ್ಕದ್ದು. ಸಂಪೂರ್ಣ ಗಮನವಿಟ್ಟಾಗ ಭಯ ಇರುವುದಿಲ್ಲ. ಗಮನ ಇಲ್ಲದಿರುವಿಕೆ ಭಯ ಹುಟ್ಟಿಸುತ್ತದೆ. ವಾಸ್ತವಿಕತೆಯಿಂದ ದೂರವಾಗುವದರಿಂದ ಭಯ ಹುಟ್ಟುತ್ತದೆ. ಭಯದಿಂದ ಪಾರಾಗುವಿಕೆ ಭಯ ನಿರ್ಮಿಸುತ್ತದೆ.
ಭಯ ಮತ್ತು ಅದರ ಇತರ ರೂಪಗಳಾದ ಅಪರಾಧ, ಆತಂಕ, ಆಶೆ, ನಿರಾಶೆ ಇವುಗಳು ಸಂಬಂಧಗಳ ಚಲನೆಯಲ್ಲಿ ಇರುತ್ತವೆ. ಭದ್ರತೆಯ (Security) ಪ್ರತಿಯೊಂದು ಹುಡುಕಾಟದಲ್ಲಿ ಭಯ ಇದೆ. ಪ್ರೀತಿ-ಪೂಜೆಯಲ್ಲಿ ಕೂಡ ಭಯ ಇದೆ, ಮಹಾತ್ವಾಕಾಂಕ್ಷೆ ಹಾಗೂ ಯಶಸ್ಸಿನಲ್ಲಿ ಭಯ ಇದೆ. ಜೀವನ ಹಾಗೂ ಮರಣಗಳಲ್ಲಿ ಸಹ ಭಯ ಇದೆ. ದೈಹಿಕ ಹಾಗೂ ಮಾನಸಿಕ ಸಂಗತಿಗಳಲ್ಲಿ ಭಯ ಇದೆ, ನಮ್ಮ ಪ್ರಜ್ಞೆಯ ಎಲ್ಲ ಸ್ತರಗಳಲ್ಲಿ, ಎಲ್ಲ ರೂಪಗಳಲ್ಲಿ ಭಯ ಇದೆ. ರಕ್ಷಣೆ ಪ್ರತಿರೋಧ, ನಿರಾಕರಣ ಇವುಗಳು ಭಯದಿಂದ ನಿರ್ಮಿತಗೊಂಡಿವೆ. ಕತ್ತಲೆಯ ಭಯ, ಬೆಳಕಿನ ಭಯ, ಹೋಗುವ ಭಯ, ಬರುವ ಭಯ. ಭದ್ರತೆಯ ಬಯಕೆಯಿಂದ ಭಯದ ಪ್ರಾರಂಭ ಹಾಗೂ ಕೊನೆ ಇರುತ್ತದೆ. ಆಂತರಿಕ ಭದ್ರತೆ ಹಾಗೂ ಬಾಹ್ಯ ಭದ್ರತೆ ಹಾಗೂ ಶಾಶ್ವತವಾದ ಭದ್ರತೆಯ ಬಯಕೆಯಲ್ಲಿ ಭಯ ಇದೆ. ನಾವು ಎಲ್ಲ ಸಂಬಂಧಗಳಲ್ಲಿ, ಎಲ್ಲ ದಿಕ್ಕುಗಳಲ್ಲಿ, ಕೃತಿಯಲ್ಲಿ, ಅನುಭವದಲ್ಲಿ, ಜ್ಞಾನದಲ್ಲಿ, ಆಂತರಿಕ ಹಾಗೂ ಬಾಹ್ಯ ವಸ್ತುಗಳಲ್ಲಿ ಶಾಶ್ವತತೆಯನ್ನು ಬಯಸುತ್ತೇವೆ. ಭದ್ರತೆಯ ಹುಡುಕಾಟವೆ ನಮ್ಮ ಮುಗಿಯದ ಅಳಲು. ಈ ಬಯಕೆ ಭಯವನ್ನು ನಿರ್ಮಿಸುತ್ತದೆ.
ಆದರೆ ಅಂತರಂಗ-ಬಹಿರಂಗದಲ್ಲಿ ಈ ಶಾಶ್ವತ ಸ್ಥಿತಿ ಇದೆಯೆ? ಬಹಿರಂಗದಲ್ಲಿ ಅಲ್ಪ ಪ್ರಮಾಣದಲ್ಲಿ ಇರಬಹುದು. ಅದು ಕೂಡ ಅನಿಶ್ಚಿತ. ಈ ಜಗತ್ತಿನಲ್ಲಿ ಯುದ್ಧಗಳು, ಕ್ರಾಂತಿಗಳು, ಪ್ರಗತಿ, ಅಪಘಾತ ಮತ್ತು ಭೂಕಂಪಗಳು. ಆಹಾರ, ಬಟ್ಟೆ, ವಸತಿ ಎಲ್ಲರಿಗೂ ಬೇಕು. ಇವು ಎಲ್ಲರಿಗೂ ಅವಶ್ಯ, ಎಲ್ಲರೂ ಇವನ್ನು ಬಯಸಿದರೂ ಆಂತರಿಕ ಖಚಿತತೆ, ಶಾಶ್ವತ ಸ್ಥಿತಿ ಇದೆಯೆ? ಇಲ್ಲ ವಾಸ್ತವತೆಯಿಂದ ಪಾರಾಗುವಿಕೆ ಭಯದ ಮೂಲವಾಗಿದೆ. ಈ ಸತ್ಯ ಅರಿಯದಿರುವಿಕೆ ಎಲ್ಲ ರೀತಿಯ ಆಶೆ-ನಿರಾಶೆಗೆ ಉಗಮವಾಗಿದೆ.
ವಿಚಾರವೇ ಭಯದ ಮೂಲ. ವಿಚಾರವು ಸಮಯವಾಗಿದೆ. ‘ನಾಳೆ’ಯ ವಿಚಾರವು ನಲಿವು ಅಥವಾ ನೋವು ನಿರ್ಮಿಸುತ್ತದೆ. ವಿಚಾರವು ಹರ್ಷವು ಕೊನೆಯಾಗಬಾರದೆಂದು ವಿಚಾರ ಅದನ್ನು ಅರಸುತ್ತದೆ. ಒಂದು ವೇಳೆ ನೋವುದಾಯಕವಿದ್ದರೆ ಅದರಿಂದ ಪಾರಾಗುವಿಕೆಯೇ ಭಯ. ನಲಿವು-ನೋವು ಭಯದ ಕಾರಣಗಳು. ವಿಚಾರ ಹಾಗೂ ಭಾವೆನೆ ರೂಪದಲ್ಲಿ ಇರುವ ಸಮಯ ಭಯವನ್ನು ನಿರ್ಮಿಸುತ್ತದೆ. ವಿಚಾರದ ಸರಿಯಾದ ತಿಳುವಳಿಕೆ,ನೆನಪು ಹಾಗೂ ಅನುಭವದ ರಚನೆ ಮಾತ್ರ ಭಯವನ್ನು ಕೊನೆಗಾಣಿಸುತ್ತದೆ. ಮುಕ್ತವಾದ ಮತ್ತು ರಹಸ್ಯವಾದ ಪ್ರಜ್ಞೆಯ ಕಾರ್ಯವಿಧಾನ ವಿಚಾರವೇ ಆಗಿದೆ. ವಿಚಾರವೇ ವಿಚಾರದ ಮೂಲವಾಗಿದೆ. ವಿಚಾರ ಕೇವಲ ನಂಬಿಕೆ. ಸಿದ್ಧಾಂತ, ಕಲ್ಪನೆ ಅಲ್ಲ, ಆದರೆ ಇವುಗಳ ಉಗಮಸ್ಥಾನ. ಈ ಕೇಂದ್ರವೇ ಭಯದ ಮೂಲ. ಇದರ ಅರಿವು ಇದೆಯೇ? ದೈಹಿಕ ಆತ್ಮರಕ್ಷಣೆ ಸಹಜ ಆರೋಗ್ಯಪೂರ್ಣ. ಆದರೆ ಆಂತರಂಗಿಕವಾದ ರಕ್ಷಣೆ ಭಯವನ್ನು ನಿರ್ಮಿಸುತ್ತದೆ. ಈ ಆಂತರಂಗಿಕ ಭಯ ಬಹಿರಂಗದ ವರ್ಗ, ಪ್ರತಿಷ್ಠೆ, ಅಧಿಕಾರ ಇವುಗಳ ಸಮಸ್ಯೆ ನಿರ್ಮಿಸುತ್ತದೆ.
ವಿಚಾರದ ಸಮಗ್ರ ಅಧ್ಯಯನ, ಸಮಯ ಮತ್ತು ಭಯ ಇವುಗಳ ಬೌದ್ಧಿಕಸೂತ್ರ ಗಮನಿಸಿದಾಗ ಮಾತ್ರ ಭಯ ಅಂತ್ಯವಾಗುತ್ತದೆ. ತನ್ನ ಅರಿವು ಭಯದ ನಾಶಕ್ಕೆ ಕಾರಣವಾಗುತ್ತದೆ.


೩ ಕೃಷ್ಣಮೂರ್ತಿ ಪರಿಭಾಷೆ

	Attention
	ಗಮನ

	Anxiety
	ಆತಂಕ, ದುಗುಡ

	Awareness
	ತಿಳಿವು

	Alone
	ಏಕಾಂಗಿ

	Aloneness
	ಏಕಾಂತತೆ

	Brain
	ಬುದ್ಧಿ

	Conditioning
	ನಿರ್ಬಂಧನೆ

	Conditioned
	ನಿರ್ಬಂಧಿತ

	Explore
	ಶೋಧ

	Effortless
	ಅಪ್ರಯತ್ನಿತ

	Field of Consciousness
	ಪ್ರಜ್ಞಾವಲಯ

	Happiness
	ಆನಂದ

	Intelligence
	ವಿವೇಕ

	Intellect
	ಬುದ್ಧಿಶಕ್ತಿ

	Joy
	ಹರ್ಷ

	Looking
	ನೋಡುವಿಕೆ

	Listening
	ಆಲಿಸುವಿಕೆ

	Learning
	ಕಲಿಕೆ

	Lonely
	ಏಕಾಕಿ

	Loneliness
	ಏಕಾಕಿತನ

	Mind
	ಮನಸ್ಸು

	Mutation
	ಪರಿವರ್ತನೆ

	observation
	ವೀಕ್ಷಣೆ

	Observer
	ವೀಕ್ಷಕ

	Observed
	ವೀಕ್ಷಿತ

	Passion
	ಭಾವೋತ್ಕಟತೆ

	Pleasure
	ಸುಖ

	Revolution
	ಪಲ್ಲಟ

	Space
	ಅಂತರ

	Thought
	ವಿಚಾರ

	Time
	ಕಾಲ

	Space
	ದೇಶ


೪ ಗ್ರಂಥ ಋಣ

1. Krishnamurti – The years of Fulfilment-Mary Lutyens
2. The Flame of Attention – J. Krishnamurti
3. Things of the mind –J. kRishnamurti
4. Exploration Into Insight – J. Krishnamurti
5. Letters to Schools – J. Krishnamurti
6. ಕ್ಷಣ ಕ್ಷಣಕೂ ಹೊಸ ಬದುಕಿಗೆ – ಟಿ.ಜಿ. ಭಟ್ಟ
7. ನಿಮಗೆ ನೀವೇ ಬೆಳಕು – ಎಸ್‌.ಕೆ. ದೇಸಾಯಿ

